
MINUTI

Il-Minuti  tal-Laqgħa Nru 60, li saret fis-6 ta’ Mejju 2020, ġew konfermati. 

EŻAMI TAL-KONTIJIET TAL-AWTORITÀ MALTIJA GĦAT-TURIŻMU GĦAS-SENA 2018 (KONT.)

IĊ-CHAIRPERSON (Onor. Beppe Fenech Adami): Insellmilkom. Illum ġie mitlub jagħti d-depożizzjoni tiegħu s-Sur Paul Bugeja u għalhekk nitlob li jissejjaħ fil-Kamra. 

Is-Sur Paul Bugeja daħal fil-Kamra tal-Kumitat.

IĊ-CHAIRPERSON:  Sur Bugeja, se jkunu qed isirulek mistoqsijiet mill-Membri ta’ dan il-Kumitat, però l-ewwel se jingħatalek il-ġurament, jiġifieri kulma se tgħid se tkun qed tgħidu bil-ġurament. 

IS-SUR PAUL BUGEJA: Jien, Paul Bugeja, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.

IĊ-CHAIRPERSON: Sur Bugeja, jekk jogħġbok, għidilna int min int, x’kariga tokkupa llum u x’karigi kont tokkupa fi ħdan il-Malta Tourism Authority (MTA). 

IS-SUR PAUL BUGEJA: Bħalissa qed nokkupa l-kariga ta’ Chairman u Chief Executive Officer (CEO) ta’ Malta Air Travel Limited, Malta MedAir, u ili sentejn f’din il-pożizzjoni.  Qabel kont CEO tal-MTA għal tliet snin u nofs. 

IĊ-CHAIRPERSON: Jiġifieri f’liema perjodu kont CEO tal-MTA? 

IS-SUR PAUL BUGEJA: Bejn Settembru 2014 u Marzu 2018. Meta bdejt kien l-anniversarju taż-żwieġ tiegħi u meta spiċċajt kienet il-festa ta’ San Ġużepp. 

IĊ-CHAIRPERSON: Qabel ma lħaqt CEO x’kien il-background tiegħek? 

IS-SUR PAUL BUGEJA: Qabel kont Chief Financial Officer (CFO) u Administration Director ma’ Corinthia Group, kont ili hemmhekk żmien twil, u għamilt żmien ukoll fil-bord tal-Malta Hotel and Restaurants Association (MHRA) u anke President tal-MHRA. 
IĊ-CHAIRPERSON: Kont membru fil-bord tal-MTA? 

IS-SUR PAUL BUGEJA: Iva kont, fil-perjodu li kont Chairman tal-MHRA.

IĊ-CHAIRPERSON: Jiġifieri kont membru tal-MTA Board qua li kont President tal-MHRA. 

IS-SUR PAUL BUGEJA: Eżatt.  Bil-liġi, by default. 

IĊ-CHAIRPERSON: Mhux by default, imma toħroġ mil-liġi. Ma nafx jekk segwejtx id-diskussjoni li għaddejja f’dan il-Kumitat fejn qed isir skrutinju ta’ kuntratt li ġie ffirmat bejn VistaJet Limited u  Malta Marketing Co. Ltd. (MMC). Jekk jogħġbok għidilna x’taf fuq dan il-kuntratt, x’kien l-involviment tiegħek fih, kif ġie about, kif twieled, u kif żviluppa. Għidilna ftit il-background tiegħu. 

IS-SUR PAUL BUGEJA: Mr Chairman, biex wieħed ikun jista’ jispjega, qabel naslu s’hemm, jekk tippermettili, nixtieq nagħmel preambolu dwar kif evolviet is-sitwazzjoni. Kif spiċċajt mill-MHRA u bdjet l-MTA konna qegħdin nitkellmu fuq l-istrategic and  tourism policies ta’ Malta għax dak eżistenti li kien sar mill-Onor. de Marco fl-2012 għall-perjodu 2012-2016 kien wasal biex jiskadi. Bħala MHRA konna nsistejna li jsir wieħed ġdid għax li kien hemm kien wasal biex jiskadi u konna tkellimna kemm-il darba, u fil-fatt meta bdejt fl-MTA spiċċajt biex dak li kont qed nitlob bdejt inkun involut fil-proċess tiegħu biex isir. 

F’dak il-pjan kien hemm diversi policies li kienu qegħdin jibnu fuq ta’ qabel, b’mod speċjali f’dak li għandu x’jaqsam il-prodott, il-marketing, u diversifikazzjoni, kemm diversifikazzjoni tas-swieq kif ukoll diversifikazzjoni tal-prodott u kif isir targeting tiegħu. Fil-fatt, l-introduzzjoni li kien hemm fin-National Tourism Policy 2015-2020 titkellem dwar il-konsultazzjoni li kien hemm mal-istakeholders li kienu qed jirrappreżentaw diversi aspetti tal-industrija u anke fuq it-targets li kellhom iżommu l-prinċipji li kien hemm, jiġifieri high quality delivery at all levels, li niġġeneraw it-turiżmu through the marketing activities u kien hemm klawsola partikolari, fl-istess introduzzjoni, li kienet titkellem fuq diversifikazzjoni kemm jista’ jkun u kemm huwa possibbli. Kapitlu 6 kollu jitkellem dwar branding tad-destinazzjoni għax aħna, inkluż jien, ħassejna li kien hemm bżonn li jsir branding ta’ Malta. Kien sar eżerċizzju fl-2007, imma kif kulħadd jaf,  importanti li żżomm ruħek dejjem frisk biex tkun tista’ tippreżenta lilek innifsek b’mod aktar kurrenti. Dak il-kapitlu partikolari jitkellem fuq destination branding, status of image tal-brand – u fil-fatt hemm spjega ta’ x’inhi brand –... 

IĊ-CHAIRPERSON: Brand Malta.

IS-SUR PAUL BUGEJA: Iva, Brand Malta. Jitkellem ukoll dwar il-core values li għandek tippreżenta… 

ONOR. GLENN BEDINGFIELD: Brand Malta in aviation.

IS-SUR PAUL BUGEJA: Le, f’dan l-istadju kien Brand Malta inġenerali għax dak iż-żmien kien hawn drive nazzjonali – u niftakar li kont preżenti għal xi laqgħa jew tnejn fejn saret tali diskussjoni – dwar jekk għandux ikun hawn Brand Malta fuq nett imbagħad l-entitjaiet l-oħra jagħmlu marketing u jagħmlu l-branding tagħhom infushom taħt Brand Malta, jiġifieri jissemmew x’għandhom ikunu l-promessi ta’ Brand Malta, dak li Brand Malta tkun tfisser, imbagħad taħtha kull entità tiddiskuti u tara x’inhu l-brand li trid tagħmel portrayal tiegħu taħt dak l-isem.

IĊ-CHAIRPERSON: Il-funzjoni tal-MTA kienet to brand Malta as a tourist destination. Mhux hekk? 

IS-SUR PAUL BUGEJA: Dik kienet il-main role tal-MTA per se. 

IĊ-CHAIRPERSON: Għax l-MTA mhijiex il-Malta Enterprise (ME),  jew xi industrija oħra, imma għandha funzjoni partikolari relatata mat-turiżmu. Inkun korrett jekk ngħid li xogħol l-MTA kien li tagħmel branding ta’ Malta bħala destinazzjoni turistika? 

IS-SUR PAUL BUGEJA: Imma within the main brand values ta’ Malta, jiġifieri jridu jiġu stabbiliti x’inhuma l-brand values tan-nazzjon, u within those brand values tippikkjahom. Pereżempju, jekk il-brand values ikunu li aħna pajjiż effiċjenti, jew li aħna multicultural, imbagħad wieħed jieħu dawk il-valuri u images… Ħalli nġib eżempju.  Kulħadd jaf li l-industrija fil-Ġermanja hija l-aħjar li jista’ jkun hemm, upmarket standard, u allura hija l-benchmark tal-industrija. Jekk mill-banda l-oħra ssemmi Swiss chocolate kulħadd mill-ewwel jidħollu f’moħħu ċikkulata ta’ kwalità, u allura tagħżel il-kriterji ta’ xiex inhuma l-messaġġi li trid twassal, il-valuri u  mhux il-prodott, imbagħad minn hemmhekk tagħmel l-istrateġija tiegħek. 

ONOR. CLAYTON BARTOLO (Segretarju Parlamentari għas-Servizzi Finanzjarji u l-Ekonomija Diġitali): Sur Bugeja, jiġifieri jekk qed nifhem tajjeb il-brand li qed issemmi inti tmur lil hinn minn sempliċement turiżmu; it’s overarching. 

IS-SUR PAUL BUGEJA: Dawk kienu d-diskussjonijiet li kien hemm dak iż-żmien u li aħna konna mdaħħlin fihom.

ONOR. CLAYTON BARTOLO: Jiġifieri bħala MTA kontu nvoluti f’dawk id-diskussjonijiet? 

IS-SUR PAUL BUGEJA: Kont involut at some stage imma qatt ma kien hemm uffiċjalment x’għandha tkun the final decision. 

ONOR. CLAYTON BARTOLO: Meta qegħdin ngħidu li tinħoloq brand, qed nifhmu li mmorru lil hinn mill-mentalità tas-silos, fejn kulħadd jaħdem għalih, biex attwalment ikollna xi ħaġa li tgħinek biex, pereżempju, tattira iżjed kumpaniji tal-gaming lejn Malta. 

IS-SUR PAUL BUGEJA: Iva, permezz tal-branding ikollok benefiċċji oħrajn li jistgħu jirriżultaw f’turiżmu, jistgħu jirriżultaw f’investiment, u jistgħu jirriżultaw f’diversi aspetti tal-ekonomija Maltija. 

ONOR. CLAYTON BARTOLO: Inkun korrett jekk ngħid li dan kollu jitqies bħala investiment fil-pajjiż? 

IS-SUR PAUL BUGEJA: Hekk hu, investiment fil-pajjiż inġenerali mhux neċessarjament fis-sezzjoni tat-turiżmu. 

ONOR. CHRIS SAID: Sur Bugeja, inti semmejt il-brand values u għedt li kien hemm proċess biex jiġu stabbiliti l-brand values ta’ Malta. 

IS-SUR PAUL BUGEJA: Qed ngħid li kien beda, imbagħad ħadna r-riedni aħna. 

ONOR. CHRIS SAID: Jiġifieri dan il-proċess beda imma qatt ma ġie konkluż. Naqblu? 

IS-SUR PAUL BUGEJA: Qatt ma kien hemm l-official brand values ikkomunikati u aħna qbadna u għamilna l-branding tagħna. 

IĊ-CHAIRPERSON: Meta beda l-proċess? 

IS-SUR PAUL BUGEJA: Kont għadni nibda, jiġifieri fl-2014/2015. 

ONOR. CHRIS SAID: Għaliex qatt ma ġie konkluż dan il-proċess ta’ branding? 

IS-SUR PAUL BUGEJA: In-nation’s brand ma kienx f’idejna. 

ONOR. CHRIS SAID: Min kien qed imexxi? 

IS-SUR PAUL BUGEJA: Ma niftakarx. Jien kont involut u ġejt mistoqsi xi mistoqsijiet. Jien qed nispjega l-branding… 

ONOR. CHRIS SAID: Imma inti tlaqt billi poġġejt kollox f’kuntest u għedt li l-pajiż kellu brand values u aħna… 

IS-SUR PAUL BUGEJA: Le, ma kellux brand values established, u bħala turiżmu stabbilixxejnihom aħna. Jien qed nitkellem fuq kuntest fejn kellna l-policy decision making li kien ħareġ ċar u tond dwar x’għandu jsir li tinkludi branding ta’ Malta fil-kuntest ta’ turiżmu u fuq a national level. Qed nispjega biss kif għandu jkun il-branding ta’ pajjiż u kif imbagħad toħroġ minnu l-fergħa tat-turiżmu. 

ONOR. CHRIS SAID: Però naqblu li l-proċess biex ikun hemm il-brand values tal-pajjiż, li skont inti beda fl-2014, qatt ma ġie konkluż. 

IS-SUR PAUL BUGEJA: Qatt ma ġie kkomunikat uffiċjalment u allura aħna ddiskutejna x’għandhom ikunu u ħriġna bil-brand values tagħna. 

ONOR. GLENN BEDINGFIELD: Ma jfissirx li ma sar xejn għax ma…  

IS-SUR PAUL BUGEJA: Le, jien qed nitkellem fuq kuntest. 

ONOR. CHRIS SAID: Jien qed nistaqsik x’ġie konkluż sitt snin ilu. 

IS-SUR PAUL BUGEJA: Ilu ftit, imma l-kuntratt ma’ VistaJet ukoll ilu erba’ snin; kont għadni nibda l-MTA, jiġifieri lanqas kont involut jien per se. 

ONOR. CHRIS SAID: Fuq xiex? 

IS-SUR PAUL BUGEJA: Fuq il-branding ta’ Malta. 

ONOR. CHRIS SAID: Inti qed tgħid li fuq il-branding ta’ Malta staqsewk xi mistoqsijiet, weġibthom, imma mbagħad ma smajt xejn iżjed. 

IS-SUR PAUL BUGEJA: Ħadna l-opportunità biex stabbilixxejna l-brand values li ridna to portray Malta as a tourist destination u ħriġna bil-branding tagħna. 

IĊ-CHAIRPERSON: Meta tgħid “ħriġna”, jiġifieri hemm xi dokument? 

IS-SUR PAUL BUGEJA: Le, kien hawn il-policy. 

IĊ-CHAIRPERSON: Hemm policy ppubblikata? 

IS-SUR PAUL BUGEJA: It-tourism policy nli fiha jingħad li “we need to strengthen its image as a sophisticated destination that can offer the chance and attractions of the Mediterranean, emphasis on good weather, underscoring vibrant local community, history, culture” dejjem fil-kuntest ta’… 

IĊ-CHAIRPERSON: Jiġifieri intom identifikajtu history, culture, weather...

IS-SUR PAUL BUGEJA:  ...history, vibrant local community, sophisticated destination that can offer charm and attractions. 

ONOR. CHRIS SAID: X’tifhem biha “sophisticated destination”? 

IS-SUR PAUL BUGEJA: Issa se nibdew nidħlu fit-tanġibilità tal-affarijiet għax soffistikazzjoni mhux bilfors tfisser li tkun prezz għoli, lanqas li jkun prezz baxx, imma li l-affarijiet jimxu kif għandhom jimxu, li jkun hemm organizzazzjoni u rispett reċiproku f’dak li għandu x’jaqsam ma’ servizz, għax hawnhekk kien hawn inkluż ukoll servizz u prodott. 

ONOR. CHRIS SAID: Sophisticated tista’ tfisser ħafna affarijiet. 

IS-SUR PAUL BUGEJA: Iva. Aħna qed nitkellmu fuq id-dual nature tal-brand. Ma tistax tarmi lilek innifsek imma trid tippreżenta ruħek dejjem b’mod korrett u above board, fis-sens li dak kollu li twiegħed, tagħmlu. 

IĊ-CHAIRPERSON: Mela għamiltu dan il-proċess. Inti kont involut fit-trattattivi, u eventwlament il-konklużjoni, tal-kuntratt li sar ma’ VistaJet? 

IS-SUR PAUL BUGEJA: Kien hemm diskussjonijiet fuqu, imma… 

IĊ-CHAIRPERSON: Kien hemm fejn?  Ma’ min u kif bdew? 

IS-SUR PAUL BUGEJA: Il-komunikazzjoni tagħna bħala MTA kienet through l-Ministeru għat-Turiżmu. 

ONOR. CHRIS SAID: Taf min avviċina lil min? VistaJet talbet li tikkomunika mal-Ministeru jew magħkom, jew intom, bħala MTA sibtu l-VistaJet u għedtu li din tista’ tkun opportunità tajba? Intom identifikajtuha? 

IS-SUR PAUL BUGEJA: Le, aħna ma sibniex lil VistaJet, imma ġejna f’komunikazzjoni mal-Ministeru. 

ONOR. CHRIS SAID: Jiġifieri kien il-Ministeru li ndikalkom lil VistaJet. Qed ngħid sew? 

IS-SUR PAUL BUGEJA: Konna qed niddiskutu kif se jiġi evolut dan il-business plan. Tinsiex ukoll – u għalhekk huwa parti mill-background – li l-Ministeru għat-Turiżmu dak iż-żmien kellu wkoll taħtu l-avjazzjoni, jiġifieri ma konniex sorpriżi li kien hemm co-branding jew forma ta’ marketing fejn jidħol l-avjazzjoni, jiġifieri kienet parti integrali minn dak li konna ħsibna dwar diversifikazzjoni.  Kieku forsi ġiet ME, jew xi ħaddieħor, konna nkunu aktar sorpriżi, imma kienet in the course of the nature of the work.

ONOR. CHRIS SAID: Jiġifieri inti qed tgħidilna li ma kenitx l-MTA li avviċinat lil VistaJet imma mill-Ministeru qalulkom li kien hemm “din” u riedu jagħmlu ftehim magħhom. 

IS-SUR PAUL BUGEJA: Rajna l-opportunità li tiffittja – u għalhekk tajt il-background – u mill-Ministeru...

ONOR. KAROL AQUILINA: Min mill-Ministeru? 

IS-SUR PAUL BUGEJA: Il-kuntatt dirett, kif diġà semmiet, kienet Josephine. 

ONOR. CHRIS SAID: Hi qaltilkom? 

IS-SUR PAUL BUGEJA: Josephine kienet qed tiddiskuti magħna dwar x’inhuma l-opportunitajiet u fejn aħna nistgħu ngħinu. 

ONOR. CHRIS SAID: Sur Bugeja, mhux hekk stqsejnik. Min mill-Ministeru l-ewwel darba qalilkom: irridu nidħlu fi ftehim ma’ VistaJet, jew hawn VistaJet ejjew naraw hijiex...? Min kien u x’qalilkom eżattament l-ewwel darba? Għax dwar dawn il-mistoqsijiet, Josephine wieġbet kompletament differenti. 

ONOR. GLENN BEDINGFIELD: Ma qalet xejn kompletament differenti! 

ONOR. CHRIS SAID: Nistgħu nikkwotawlu x’qalet, tinkwetax. Issa nikkwotawlu x’qalet Josephine. 

ONOR. GLENN BEDINGFIELD:  Bdejna l-witch hunt!

IS-SUR PAUL BUGEJA: Il-contact person tiegħi kienet Josephine għax kienet tieħu ħsieb l-avjazzjoni. 

ONOR. CHRIS SAID:	 Mhux dak staqsejtek.  

IĊ-CHAIRPERSON: Meta tgħid kienet Josephine... 

ONOR. GLENN BEDINGFIELD: For the record irridu ngħidu li qegħdin nirriferu għal Josephine Farrugia. 

IĊ-CHAIRPERSON: Ms Josephine Farrugia min kienet għalik? 

IS-SUR PAUL BUGEJA: Kienet qed tirrappreżenta l-interessi tal-avjazzjoni fi ħdan il-Ministeru, li kellha l-kompitu…

ONOR. CHRIS SAID: Hi avviċinatek l-ewwel darba? 

IS-SUR PAUL BUGEJA: Iva. 

ONOR. GLENN BEDINGFIELD: Meta tgħid avviċinatek, jekk jogħġbok, xi trid tfisser? Għax tavviċinak mod, u tkun qiegħed f’diskussjoni... 

IS-SUR PAUL BUGEJA: Meta ngħid avviċinatni… 

ONOR. GLENN BEDINGFIELD: Tavviċina tużaha fil-qorti fi proċess kriminali bħal meta ngħidu “min avviċinak biex b’intenzjoni li...?” Hawnhekk qegħdin nitkellmu fuq diskussjonijiet... 

IĊ-CHAIRPERSON: Meta tgħidli Ms Josephine Farrugia avviċinatkom, jiġifieri ppreżentatilkom xi memo, jew xi proposta, jew qaltilkom li kien hemm “din” l-idea? Dan il-Kumitat jinteressah kif ġraw l-affarijiet għax, nerġa’ ngħidlek, dan huwa kuntratt li fil-fehma tagħna huwa sostanzjali...  How did it come about biex daħlet l-MTA fix-xena f’dan il-kuntratt? Jekk segwejt lil Ms Josephine Farrugia l-ġimgħa l-oħra taf li qalet li pjuttost hi daħlet fix-xena bla ma taf kif. 

ONOR. KRISTY DEBONO: Kif smajna aħna, u kif sema’ kulħadd  u kif inhi anke fit-transcript, Josephine Farrugia qalet ċar li l-MTA avviċinat lilha u staqsietha x’taħseb dwar VistaJet. 

ONOR. CHRIS SAID: U dan irrepetietu elf darba waqt il-laqgħa. 

IS-SUR PAUL BUGEJA: Aħna qegħdin nitkellmu min hu l-ewwel, min hu t-tieni u min hu t-tielet, però naħseb  li fiċ-ċirkostanzi li konna fihom ma kienx hemm l-ewwel, it-tieni u t-tielet. 

ONOR. CHRIS SAID: Sur Bugeja, inti kont CEO tal-MTA u hawnhekk qed nitkellmu fuq kuntratt ta’ €4.5 miljun.  Ejjew  nistabbilixxu x’ġara eżatt. Mela, issa... 

ONOR. GLENN BEDINGFIELD: Għax dawn iridu jwaħħlu f’xi ħadd! (Interruzzjonijiet) 

ONOR. CLAYTON BARTOLO: Bir-rispett kollu, jien nifhem dak li qal is-Sur Bugeja tal-ewwel, it-tieni u t-tielet. Mhuwiex ix-xogħol ta’ dan il-Kumitat... 

ONOR. CHRIS SAID: Meta n-naħa tal-Gvern jibdew b’dawn l-interruzzjonijiet ikun ifisser li hemm xi ħaġa x’taħbi. 

ONOR. CLAYTON BARTOLO: Fuq l-aġenda tal-Kumitat għandna l-accounts tal-MTA għall-2018, u erġajna qegħdin nitkellmu fuq kuntratt li huwa parti żgħira minn dawn l-accounts. Għidu li tridu witch hunt kontra l-investiment fil-pajjiż! Għiduha! 

IĊ-CHAIRPERSON: Onor. Bartolo, huwa fl-interess pubbliku li jsir magħruf l-inception ta’ din l-idea li swiet lill-pajjiż €4.5 miljun. Mhux biex inwaħħlu f’xi ħadd, imma biex jiġi stabbilit min għandu jerfa’ r-responsabilità tan-nefqa ta’ €4.5 miljun. 

ONOR. STEFAN ZRINZO AZZOPARDI (Segretarju Parlamentari għall-Fondi Ewropej): Prosit, Sur President. Qiegħed twieġeb lilek innifsek! 

IĊ-CHAIRPERSON: Biex inkunu nistgħu nistaqsuh ħalli naraw x’ġara... 

ONOR. GLENN BEDINGFIELD: Biex twaħħlu f’xi ħadd!

ONOR. STEFAN ZRINZO AZZOPARDI: Biex tibqgħu titfgħu l-insinwazzjonijiet bħalma għamel il-kollega tiegħek. 

IĊ-CHAIRPERSON: ...biex f’dan il-pajjiż, min jieħu deċiżjonijiet li jonfoq €4.5 miljun jerfa’ r-responsabilità tagħhom. 

ONOR. STEFAN ZRINZO AZZOPARDI: Darba kien hemm min qalilna li €10 miljun ‘l hemm u €10 miljun ‘l hawn ma jimpurtax! 

ONOR. CHRIS SAID: Sur Bugeja, nerġa’ nirrepeti l-mistoqsija. Fl-aħħar laqgħa, is-Sinj. Josephine  Farrugia, mistoqsija diversi drabi minna, baqgħet issostni li kulma kellha x’taqsam f’dan il-kuntratt kien li ġiet mistoqsija parir mill-MTA, u speċifikament semmiet lilek u qalet li ma kellha x’taqsam ma’ xejn iżjed ħlief li tat parir. Qalet li ma kenitx taf x’fih il-kuntratt u ma kenitx taf x’inhu l-ammont.  Dan irrepetietu għal diversi drabi. Min inizja din l-inizjattiva? L-MTA jew il-Ministeru? Inti għadek kemm għedtilna li din l-inizjattiva ma ġietx inizjata mill-MTA imma l-MTA ġiet avviċinata mill-Ministeru. Għidilna liema hi l-verżjoni korretta skont int. 

IS-SUR PAUL BUGEJA: Meta qed ngħid li tlabt parir mingħand Josephine, huwa korrett għax Josephine kienet l-esperta f’dak li għandu x’jaqsam ma’ avjazzjoni. 

ONOR. KAROL AQUILINA: Imma inti m’għedtilniex li tlabt parir. 

IS-SUR PAUL BUGEJA: Tlabt parir mingħand Josephine fuq VistaJet innifisha għax meta tagħmel branding and marketing exercise – u jekk tippermettuli xtaqt ngħid x’inhi d-differenza bejn branding, marketing, public relations, advertising, eċċ, mhux biex nagħmel lecture imma għax jien, matul dan il-proċess, ukoll tgħallimt li hemm differenza – u bejn branding, marketing, PR, advertising eċċ. –...  Dan kien pure branding exercise. 

ONOR. CLAYTON BARTOLO: Sur Bugeja, x’inhi d-differenza bejn dawn li semmejt? Għax forsi għal ċerti nies dawn huma kollha l-istess, imma fil-verità ma naħsibx li huma. 

IS-SUR PAUL BUGEJA: Għall-bidu anke jien stess ma kontx nifhem biżżejjed x’inhi din id-differenza , imma meta kont il-Corinthia tgħallimt li hemm differenza kbira bejn brand value u marketing. 

IĊ-CHAIRPERSON: Imma inti taf li l-kuntratt ma’ VistaJet jitkellem fuq marketing mhux fuq branding.  Hux hekk? 

IS-SUR PAUL BUGEJA: Iva, imma intrinsikament huwa a branding exercise. 

IĊ-CHAIRPERSON: Ħu paċenzja, Sur Bugeja, għax jien naf id-differenza bejn branding u marketing. Hawnhekk għandna kuntratt dwar marketing mhux dwar branding. 

ONOR. CLAYTON BARTOLO: Sur President, jien għamilt mistoqsija, ħallih jirrispondiha! 

ONOR. CHRIS SAID: Il-kuntratt jitkellem fuq marketing, l-invoices kollha jitkellmu fuq marketing u mkien ma tissemma l-kelma branding. 

ONOR. STEFAN ZRINZO AZZOPARDI: Imma marketing jista’ jkun within a concept of… 

ONOR. CHRIS SAID: Mela hemm differenza bjen marketing u branding, imma l-branding jista’  jkun fil-marketing! Komplu ħawdu! 

ONOR. STEFAN ZRINZO AZZOPARDI: La ċ-Chairman jaf x’inhuma t-tnejn, naħseb li din jifhimha.  M’għamiltx xi kumment frivolu. 

ONOR. GLENN BEDINGFIELD:  Kif kienu ta’ Skanska!

ONOR. CLAYTON BARTOLO: Sur Bugeja, min kitbu l-kuntratt? 

IĊ-CHAIRPERSON: Onor. Bartolo… 

ONOR. CLAYTON BARTOLO: Sur President, ħa nagħmel mistoqsija! 

IĊ-CHAIRPERSON: Le.

ONOR. CLAYTON BARTOLO: Waqqaftuh milli jirrispondi. 

IĊ-CHAIRPERSON: Onor. Bartolo, il-proċedura ta’ dan il-Kumitat tafha biżżejjed; l-ewwel jagħmlu l-mistoqsijiet n-naħa tal-Oppożizzjoni, imbagħad ikollok il-ħin kollu li trid biex tagħmel il-mistoqsijiet tiegħek. Kompli Onor. Said. 

ONOR. CHRIS SAID: Sur Bugeja, nimxu pass ieħor.  Min għamel id-drafting ta’ dan il-kuntratt? 

IS-SUR PAUL BUGEJA: Aħna kellna diviżjoni tal-istrategy and business development u Deputy CEO Leslie Vella, li intom ukoll għandkom konoxxenza tiegħu, u ttieħed kuntratt minn dawk li għandna bħala standard u, fil-fatt, hawnhekk forsi ta’ min nikkoreġi dak li ssemma l-aħħar darba dwar xi żbalji li hemm fil-kuntratt... 

ONOR. CHRIS SAID:  Jiġifieri, Sur Bugeja...

IS-SUR PAUL BUGEJA:  Imma nixtieq li nikkoreġi dak li ssemma. 

ONOR. CHRIS SAID: Imma l-ewwel wieġeb il-mistoqsija. 

IS-SUR PAUL BUGEJA: Qed inwieġbek.

ONOR. CHRIS SAID: Min kien li għamel id-drafting ta’ dan il-kuntratt? 

ONOR. GLENN BEDINGFIELD: Diġà wieġbek jekk kont attent. 

ONOR. CHRIS SAID: Min għamel id-drafting tal-kuntratt? 

IS-SUR PAUL BUGEJA: Id-diviżjoni tal-business development strategy tal-MTA u d-Deputy CEO. 

ONOR. CHRIS SAID: Mela ġie drafted mill-MTA, minnkom. 

IS-SUR PAUL BUGEJA: L-ewwel draft kien meħud minn draft ieħor u għalhekk kien hemm ċerti… 

ONOR. CHRIS SAID: Min innegozja t-termini ma’ VistaJet? Xi ħadd innegozja. 

IS-SUR PAUL BUGEJA: Min-naħa tal-Ministeru. Kif konna qed ngħidu... 

ONOR. CHRIS SAID: Jiġifieri intom ma nnegozjatux. 

IS-SUR PAUL BUGEJA: Mhux ma nnegozjajniex. Aħna poġġejna ċerti kriterji li kellhom ikunu hemm. 

ONOR. CHRIS SAID: Sur Bugeja, inti kont CEO ta’ entità.  Għedilna, f’ġieħ il-Bambin, min innegozja dan il-kuntratt ta’ €4.5 miljun ma’ VistaJet. Jekk ma kellekx x’taqsam inti għedilna li ma kellekx x’taqsam! 

IS-SUR PAUL BUGEJA: Direttament le, imma… 

ONOR. CHRIS SAID: Min innegozja? 

ONOR. GLENN BEDINGFIELD:  Hemm qiegħed kollox; min!

IĊ-CHAIRPERSON: Mhux naturali!? 

ONOR. GLENN BEDINGFIELD: Naturali li tagħmlu witch hunts għax nafu kif taħdmu! Ili ftit fil-politika issa! 

IĊ-CHAIRPERSON: U naslu għal min, tinkwetax. 

IS-SUR PAUL BUGEJA: Għalhekk qed insemmu branding exercise. Meta tkun qed tagħmel branding exercise ma tkunx qed tinnegozja fuq… 

ONOR. CHRIS SAID: Aħna qed nistaqsuk fuq il-kuntratt. Min innegozja dan? 

ONOR. CLAYTON BARTOLO: Agħtuh ċans jirrispondi! 

IS-SUR PAUL BUGEJA: Mhemmx negozjar. Il-branding il-prezz ma jiġix stabbilit bis-suq. Ma tistax tgħid li trid mija u... 

IĊ-CHAIRPERSON: Sar kuntratt ta’ €4.5 miljun. Xi ħadd innegozja ma’ VistaJet, jew qalulkom li jridu €4.5 miljun u tajtuhomlhom? 

IS-SUR PAUL BUGEJA: Le. 

IĊ-CHAIRPERSON: Jew bil-kontra?  Jiġifieri talbukom... 

ONOR. CHRIS SAID: Lilek talbuhom? 

IS-SUR PAUL BUGEJA: Jiġifieri pereżempju, talbuna għaxra u tajnihom erbgħa? Imma mhux lilna. 

ONOR. KAROL AQUILINA:  Talbukom €4.5 miljun u daqshekk?

ONOR. GLENN BEDINGFIELD:  Qed jipprova jwieġbek!  Agħtuh ċans!

IĊ-CHAIRPERSON: Sur Bugeja, fhimhna x’inhu branding exercise u m’għandniex bżonn nitgħallmu iżjed x’inhu branding exercise. 

IS-SUR PAUL BUGEJA: Skużani.

IĊ-CHAIRPERSON: Aħna issa qegħdin nistaqsuk dwar specifics. Xi ħadd innegozja kuntratt li sewa €4.5 miljun. Il-mistoqsija ġustifikata hija:  Min innegozja l-valur u t-terms of payment? Xi ħadd innegozja. Xi ħadd poġġa ma’ VistaJet u nnegozja. Min għamel dan? Il-Ministeru? 

IS-SUR PAUL BUGEJA: Ir-risposta li nista’ nagħtik hi li mhux jien. 

IĊ-CHAIRPERSON: Mhux inti. Imma mill-MTA? 

IS-SUR PAUL BUGEJA: Mhux li naf li kien hemm direttament. 

IĊ-CHAIRPERSON: Mill-Ministeru? 

ONOR. CHRIS SAID: Min mill-Ministeru? 

IS-SUR PAUL BUGEJA: Il-kuntatt tiegħi fil-ministeru through this project dejjem kienet Josephine. Hi tista’ titkellem għaliha nnifisha. Min għamel il-kuntratt… 

IĊ-CHAIRPERSON: Jekk Josephine hawnhekk qaltilna li hi ma kellha x’taqsam xejn man-negozjar…  

IS-SUR PAUL BUGEJA: Forsi kien hemm xi ħaddieħor. 

ONOR. CHRIS SAID: Min kien? 

IS-SUR PAUL BUGEJA: Ma nafx.  Il-contact person tiegħi... 

ONOR. CHRIS SAID: Josephine hawnhekk lilna qaltilna li hi ma kellhiex x’taqsam. 

IS-SUR PAUL BUGEJA: Iva, imma jekk kien hemm xi ħaddieħor... (Interruzzjonijiet) 

ONOR. GLENN BEDINGFIELD:  Ma jidhirlix li qalet hekk.

ONOR. CHRIS SAID: Iva, hekk qalet. 

ONOR. GLENN BEDINGFIELD: Is-sinjur qallek li l-kuntratt kien għand tal-MTA, u semmielek l-strategic development unit u d-Deputy CEO, u intom qbiżtu fuqu għax ma takhomx l-isem mill-ewwel u ma tajtuhx ċans jirrispondi. 

IĊ-CHAIRPERSON: U s’issa għadu ma taniex l-isem. 

ONOR. GLENN BEDINGFIELD: Qabel ma tieħdu isem m’intomx se... 

IĊ-CHAIRPERSON: Aħna bgħattna nħarrkuh hawnhekk biex jgħidilna kemm innegozja, kemm kienet l-ewwel offerta, kemm kienet it-tieni offerta, kemm iġġieled, kemm naqqas, kemm ċeda... 

ONOR. CLAYTON BARTOLO: Kien hemm min wiegħed ħafna ismijiet u qatt ma waslu! 

ONOR. KAROL AQUILINA: Sur Bugeja, kien hemm korrispondenza dwar dan il-kuntratt? 

IS-SUR PAUL BUGEJA: Le, m’għandix. 

ONOR. KAROL AQUILINA: Jiġifieri kollox sar bil-fomm? 

IS-SUR PAUL BUGEJA: Le, kien hawn dan l-ftehim... 

ONOR. KAROL AQUILINA: ... u ffirmajtu u daqshekk. 

IS-SUR PAUL BUGEJA: Le, mhux iffirmajnih. Ma kenitx daqshekk sempliċi. Kif qed ngħidlek, aħna konna qed nitkellmu through l-Ministeru u, nerġa’ ngħid li l-contact person tiegħi kienet Josephine, jiġifieri m’hemm l-ebda misteri fuq dan min-naħa tiegħi. 

ONOR. CHRIS SAID: Il-bord tal-MTA infurmajtu b’dan il-kuntratt? 

IS-SUR PAUL BUGEJA: Le, il-prassi fl-MTA mhijiex li tinforma lill-bord fuq kuntratti kbar jew żgħar; qatt ma kien hemm dik il-prassi. Il-bord tal-MTA – u din jien tgħallimtha wkoll – huwa differenti minn bord normali ta’ kumpanija privata, fis-sens li hemm diversi entitajiet rappreżentati, qegħdin fuq strateġija globali, qegħdin hemmhekk konsultattivi...

IĊ-CHAIRPERSON: Jiġifieri bħala fatt tikkonferma li dan il-kuntratt ta’ €4.5 miljun qatt ma tela’ quddiem il-bord tal-MTA. 

IS-SUR PAUL BUGEJA: Għax ma kienx... 

IĊ-CHAIRPERSON: Bħala fatt qed ngħidlek. 

IS-SUR PAUL BUGEJA: Il-prassi dejjem hekk kienet, ma vvintajthiex jien. 

ONOR. CHRIS SAID: Hemm ceiling li kull bord jagħti liċ-Chairman jew lis-CEO ta’ kemm jistgħu jiffirmaw. Kemm hi din fil-bord tal-MTA? 

IS-SUR PAUL BUGEJA: Meta bdejt hemmhekk jien kelli l-baġit tiegħi u dak kien ir-remit tiegħi, jiġifieri kif nonfoq dak il-baġit, li għal bidu kien €40 miljun...

ONOR. CHRIS SAID: Jien staqsejtek fil-bord tal-MTA… 

IS-SUR PAUL BUGEJA: Jien ma kellix limit, ħadd ma poġġieli limit. 

ONOR. CHRIS SAID: Jiġifieri l-bord tal-MTA, kuntrarjament għal bordijiet oħra, ma jagħmel ebda limit fuq kemm iċ-Chairman u s-CEO jistgħu jonfqu mingħajr ma jmorru quddiemu. 

IS-SUR PAUL BUGEJA: Iċ-Chairman huwa non-executive, imma dak jista’ jirrispondi hu għalih. 

IĊ-CHAIRPERSON: Hemm limitu ta’ kemm jista’ jiffirma? 

IS-SUR PAUL BUGEJA: Ma nafx. 

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet):  Dak li jkun ġie allokat fil-baġit. 

IĊ-CHAIRPERSON: Dan il-kuntratt ġie ffirmat miċ-Chairman. 

ONOR. STEFAN ZRINZO AZZOPARDI: Sur Bugeja, ħa niċċara ftit punt.  Dan il-kuntratt ġie ffirmat mal-MTA jew ma’ xi kumpanija?

IS-SUR PAUL BUGEJA: Ma’ MMC. 

ONOR. STEFAN ZRINZO AZZOPARDI: Jiġifieri mhux mal-MTA ġie ffirmat. 

IS-SUR PAUL BUGEJA: Le, mhux direttament. 

ONOR. STEFAN ZRINZO AZZOPARDI: Min huma x-shareholders ta’ MMC? 

IS-SUR PAUL BUGEJA: Hija mija fil-mija tal-Gvern. 

ONOR. STEFAN ZRINZO AZZOPARDI: Jiġifieri l-MTA mhijiex shareholder tagħha. 

IS-SUR PAUL BUGEJA: Le. 

ONOR. STEFAN ZRINZO AZZOPARDI: Taf meta twaqqfet MMC? 

IS-SUR PAUL BUGEJA: Twaqqfet fi-bidu tas-snin 2000; naħseb li fl-2004. 

ONOR. STEFAN ZRINZO AZZOPARDI: F’liema sena? 

IS-SUR PAUL BUGEJA: Ma nafx eżatt, imma ġiet imwaqqfa ħafna qabel u l-ewwel proġett li kellha kien l-Isle of MTV. 
ONOR. CLAYTON BARTOLO: L-Isle of MTV tista’ tassoċjah ma’ branding? 

IS-SUR PAUL BUGEJA: Malta Marketing Co. Ltd. jisimha magħha, jiġifieri kellha speċifikament proġett għalih. 

IĊ-CHAIRPERSON: Malta Marketing Co. Ltd. jisimha magħha, marketing of Malta. 

ONOR. CLAYTON BARTOLO: X’għandu x’jaqsam l-isem!?  What’s in a name!? 

IĊ-CHAIRPERSON: Intom tagħmlu d-distinzjoni fina bejn branding u marketing! 

ONOR. STEFAN ZRINZO AZZOPARDI: L-Isle of MTV mhuwiex marketing agreement imma huwa parti mill-branding. 

IS-SUR PAUL BUGEJA: Eżatt, imma hemm ħafna differenza. 

ONOR. STEFAN ZRINZO AZZOPARDI: Jekk fl-2004 dak kien il-kunċett, ma naħsibx li nbidlu l-affarijiet. 

IĊ-CHAIRPERSON: Qisek qed tuża l-kelma trust u moħba. 

ONOR. STEFAN ZRINZO AZZOPARDI: Eżatt.  Xi ħaġa li nbdiet fl-2004. Se mai hija invenzjoni ta’ qabel l-2013. 

IĊ-CHAIRPERSON: Tal-kollega tagħkom.

ONOR. STEFAN ZRINZO AZZOPARDI: Le, imma din il-kumpanija intom għamiltuha, fi żmienkom. Ma semmiex l-2013, semma l-2004. (Interruzzjonijiet) 

IĊ-CHAIRPERSON:	Hemm kumpanija jisimha Malta Marketing Co. Ltd. Jista’ jkollok isem aktar spjegattiv minn hekk? 

ONOR. STEFAN ZRINZO AZZOPARDI: Li kienet tagħmel l-Isle of MTV. 

IĊ-CHAIRPERSON: Iva, u konna, u nispera li għadna, niftaħru kemm jiġu turisti speċifikament għalih. 

ONOR. STEFAN ZRINZO AZZOPARDI: Li huwa parti minn branding, mhux marketing agreement. 
IĊ-CHAIRPERSON: Sur Bugeja, inti ġejt mitlub tgħidilna kemm ġabet turisti f’Malta l-kumpanija VistaJet. Tista’ tgħidilna? 

IS-SUR PAUL BUGEJA: M’għandix dik l-informazzjoni. 

ONOR. CHRIS SAID: M’għandekx l-informazzjoni kif? 

IĊ-CHAIRPERSON: Jekk ngħidlek li ma ġabux wieħed x’tgħidli? Jista’ jkun? 

IS-SUR PAUL BUGEJA: Ma nafx. 

ONOR. GLENN BEDINGFIELD: Ippruvaha! 

ONOR. CHRIS SAID: Qed nistaqsu lis-CEO tal-MTA li tahom €4.5 miljun. Lil min nistgħu nistaqsu!? 

ONOR. STEFAN ZRINZO AZZOPARDI:  Inti għedt li din hija kumpanija falluta!?

ONOR. GLENN BEDINGFIELD: Sur Bugeja, l-investiment tal-Gvern f’VistaJet kien għen biex jinġabu t-turisti, jew għen biex nagħmlu branding? (Interruzzjonijiet) 

ONOR. CHRIS SAID: Bil-mod kif qed iġġibu ruħkom turu li hemm x’taħbu, u x’taħbu bil-kbir. 

ONOR. STEFAN ZRINZO AZZOPARDI: Onor. Said, jekk trid tibqa’ tirrepetiha biex il-midja tippikkja dan, allura ibqa’ rrepetiha. Però l-kredibilità tiegħek, bir-rispett kollu... 

ONOR. CHRIS SAID: Komplu ġibu ruħkom hekk! 

ONOR. CLAYTON BARTOLO: Mr Chairman, ix-xhud l-ewwel kien qed jirrispondi mistoqsija dwar branding u xi ħadd għoġbu jwaqqfu. 

IĊ-CHAIRPERSON: Sur Bugeja, aħna għamilnilek mistoqsija – fil-fehma tiegħi leġittima – dwar jekk għandkomx record ta’ kemm VistaJet ġabet Malta turisti ta’ kwalità u high net worth bl-airlines kollha, mhux b’jet partikolari. 

ONOR. CHRIS SAID: Għax hekk qaltilna Josephine Farrugia.

ONOR. ALEX MUSCAT: Il-kuntratt kien jissettja dawn it-targets?  Qed nistaqsi biex inkun naf. 

ONOR. GLENN BEDINGFIELD: Il-kuntratt mhux fuq branding kien? 

IĊ-CHAIRPERSON: Ħa jwieġeb il-mistoqsija.

ONOR. ALEX MUSCAT: Imma jien biex inkun naf mil-liema parti tal-kuntratt joħroġ dan. 

ONOR. CHRIS SAID: Mill-parti li ma teżistix għax hemm żewġ partijiet li ma jeżistux fil-kuntratt! 

IS-SUR PAUL BUGEJA: Jekk tippermettili xtaqt nikkoreġi dan.  Fil-kuntratt hemm artiklu li l-link tiegħu hija mitlufa, jiġifieri m’hemmx missing articles. Il-kuntratt mhuwiex invalidu. L-uniku żball li hemm huwa li fid-draft oriġinali kien hemm artiklu li nqala’, u l-cross referencing ma baqax jillinkja.  Jiġifieri 2.5.1 li qed tgħid li ma jeżistix, qiegħed f’artiklu 2.4.1. 

ONOR. CHRIS SAID: Dan il-kuntratt min suppost rah qabel ma ġie ffirmat? 

IS-SUR PAUL BUGEJA: Huwa żball, m’iniex qed ngħid li mhuwiex. 

ONOR. CHRIS SAID: Imma min suppost rah? 

IS-SUR PAUL BUGEJA: Nafu li żball imma mhuwiex dnub mejjet, dnub venjali. (Interruzzjonijiet) Ippermettili, Onor... 

ONOR. GLENN BEDINGFIELD: Mr Know It All! 

IS-SUR PAUL BUGEJA: Ma nistgħux niżvalidaw kuntratt fuq żball żgħir. 

ONOR. KAROL AQUILINA: ...il-validità tal-kuntratt.  Naqblu? 

IS-SUR PAUL BUGEJA: Għax ġie portrayed li tant hawn żbalji fih li huwa... 

ONOR. KAROL AQUILINA: Inti għalik il-kuntratt huwa validu. Naqblu? 

IS-SUR PAUL BUGEJA: Imma fuq il-punti li ssemmew... (Interruzzjonijiet)  Imma semmejna min iċċekkjah, u għalfejn, u kif ma ndunajniex bl-iżball.

IĊ-CHAIRPERSON: Naqblu li fil-kuntratt hemm riferenza għal artikli li ma jeżistux? Iva jew le. 

IS-SUR PAUL BUGEJA: Imma jeżistu f’numri differenti. Hemm cross reference. 

IĊ-CHAIRPERSON:  Le, lanqas.

ONOR. GLENN BEDINGFIELD: Sur Bugeja, tmerihomx għax dawn jafu kollox! 

IĊ-CHAIRPERSON: Mhux nafu kollox.

ONOR. CLAYTON BARTOLO: Sur Bugeja, jista’ jkun li minflok 2.5.1 ried jiġi 2.4.1? 

IS-SUR PAUL BUGEJA: Eżatt, dak li qed ngħid. 

ONOR. KAROL AQUILINA: Ħa jgħidlek iċ-Chairman imbagħad ara int għal fejn jirriferi. 

IS-SUR PAUL BUGEJA: Hemm tliet darbiet fejn il-5 irid jiġi 4, imma l-artikli hemm qegħdin. 

ONOR. CLAYTON BARTOLO: Agħtuh ċans iwieġeb! 

IS-SUR PAUL BUGEJA: Iva, ma nistgħux neskludu li hemm żball; il-5 irid jiġi 4. 

IĊ-CHAIRPERSON: Inti tifhem li meta jkollok żball li jagħmillek riferenza għal “minimum figures mentioned in 2.5.1” u t-2.5.1 ma jeżistix... 

IS-SUR PAUL BUGEJA: Irid ikun 2.4.1. 

IĊ-CHAIRPERSON: Allura x’inhu l-artiklu li tneħħa? 

IS-SUR PAUL BUGEJA: M’għandix idea. Pereżempju, jista’ ikun xi preambolu.

ONOR. ALEX MUSCAT: Jiġifieri qegħdin nikkonċedu li kien hemm misprint fil-kuntratt.

IS-SUR PAUL BUGEJA: Eżattament. 

IĊ-CHAIRPERSON: Kien hemm riferenza għal artikli li ma jeżistux.

IS-SUR PAUL BUGEJA: Le, Mr Chairman, ippermettili ftit jekk jogħġbok. Jien ma nifhimx f’kuntratti, imma huwa ovvju li jekk qed tirriferi għall-“minimum figures mentioned in article” fejn qed jirriferi għall-flights, huwa artiklu 2.4.1 fejn jissemmew il-flights.

ONOR. ALEX MUSCAT: Qatt kien hemm xi kontenzjoni bejn VistaJet u MMC minħabba dan l-iżball?

ONOR. CHRIS SAID: Ma kienx hemm kontestazzjoni għaliex tħallsu bil-quddiem.

IĊ-CHAIRPERSON: Sal-ġimgħa l-oħra lanqas kienu għadhom indunaw bl-iżball! 

IS-SUR PAUL BUGEJA: Imma wieħed irid ipoġġi dan fil-korrettezza tagħha. Ma nistgħux nagħmlu write off għax hemm link ħażin! Naqblu li 2.5.1 jeżisti, imma f’2.4.1? 

ONOR. CHRIS SAID: Sur Buġeja, inti rajtu dan il-kuntratt qabel ġie ffirmat? 

IS-SUR PAUL BUGEJA: M’għandix amment li rajtu u vvettjajtu, imma ma naħlifx.

ONOR. CHRIS SAID: Kont involut fid-diskussjonijiet dwaru?

IS-SUR PAUL BUGEJA: Direttament ma’ VistaJet le, imma internament iddiskutejnih.

ONOR. CHRIS SAID: Ma’ min iddiskutejt il-kuntratt ta’ VistaJet internament?

IS-SUR PAUL BUGEJA: Ma’ Leslie Vella u internament ukoll mal-Ministeru, ma’ Josephine b’mod partikolari. 

ONOR. KAROL AQUILINA: Apparti l-famuża Josephine Farrugia mill-Ministeru, min kien hemm iktar li ddiskutejt miegħu mill-Ministeru? 

IS-SUR PAUL BUGEJA: Ma niftakarx li kien hemm xi ħaddieħor.

ONOR. CHRIS SAID: Mela Josephine biss.

ONOR. KAROL AQUILINA: Jiġifieri tiftakar li kienet Josephine biss.

IS-SUR PAUL BUGEJA: Imma m’iniex qed ngħid li ma kienx hemm diskussjonijiet fuqu. 
ONOR. KAROL AQUILINA: Minn dak li taf inti, Josephine fuq struzzjonijiet ta’ min kienet qed timxi?

IS-SUR PAUL BUGEJA: Qatt ma ddiskutejna struzzjonijiet.

ONOR. KAROL AQUILINA: Imma ma qaltlekx li lilha t-“tali” persuna fil-Ministeru nkarigata biex tiddiskuti miegħek?

ONOR. GLENN BEDINGFIELD:  Erġajna bdejna!

IS-SUR PAUL BUGEJA: Hi kellha l-oġġettiv tagħha li tkabbar l-industrija, kienet diviżjoni fil-Ministeru għat-Turiżmu, kienet imsemmija fil-Baġit u fl-istrateġiji kollha. Aħna, bħala MTA, rajna li kien hemm branding exercise għal Malta – u nerġa’ ngħid li kien branding exercise –  li se jiġi b’baġit separat għalih, u ma rajniex li kien hemm xi raġuni għalfejn kellna nirrifjutaw li nkunu ċ-channel li jiġi wżat.

ONOR. KAROL AQUILINA: Wara li ġie ffirmat il-kuntratt kellek diskussjonijiet mal-Ministeru dwar kif kienu qegħdin isiru l-ħlasijiet u x’qed tieħu Malta? Kien hemm diskussjonijiet simili? 

IS-SUR PAUL BUGEJA: Kien hemm diskussjonijiet dwar fejn jidħlu l-obbligi tagħhom. Hawnhekk hawn indikat ċar ta’ x’suppost huma bħala numru ta’ flights. Huma kienu qegħdin jibagħtu s-submissions tagħhom, li kienu in line ma’ dak li kienu qegħdin jippjanaw. Nerġa’ ngħid li dan kien eżerċizzju fejn ma kienx hemm oġġettivi tan-numru ta’ passiġġieri.  Dan bħal meta tagħmel...

ONOR. KAROL AQUILINA: Dejjem ma’ Josephine kellek...?

IS-SUR PAUL BUGEJA: Iva. Meta tagħmel eżerċizzju ta’ branding – u ppermettuli nerġa’ insemmi l-branding – u pereżempju tagħmel banner, qatt ma tkun taf jekk rawhx 100 ruħ jew 100,000 ruħ. Ejjew nieħdu football game.  Jien min jaf kemm ġew għandi...

ONOR. KAROL AQUILINA: Imma ajruplan tkun taf kemm fih passiġġieri fuqu!

IS-SUR PAUL BUGEJA: Għalhekk qed ngħid fuq branding u fuq dak li kienu jissottomettu huma. Ma kienx hemm numri ta’ kemm...

ONOR. CHRIS SAID: Jiġifieri intom ma kontux tivverifikaw dak li kienu jissottomettu.

IS-SUR PAUL BUGEJA: Konna nivverifikawh, imma fuq dak li kienu qegħdin jgħidu huma. Jiġifieri hemm element li jista’ jiġi verifikat, u hemm element li ma tistax tivverifikah. Jekk jiena nagħmel brand exercise u ddeċidejna li nagħmluh, kif sar qabli, fuq T-shirt tal-football...

IĊ-CHAIRPERSON: Sur Bugeja, dan il-kuntratt imkien ma jinkariga lil VistaJet biex jagħmel branding exercise ta’ Malta. 

ONOR. GLENN BEDINGFIELD: Jekk il-Gvern Malti qiegħed jinvesti f’VistaJet biex ikun hemm branding biex itajru l-bandiera Maltija! Dak hu branding. 

ONOR. CHRIS SAID: M’għandux bandiera.  Għandu 9H. 

ONOR. GLENN BEDINGFIELD: Jiġifieri kull fejn hemm 9H tfisser Malta. Min jifhem fl-avjazzjoni kulħadd jafha din. 

ONOR. ALEX MUSCAT: Tirredikolawx is-suġġett.  

ONOR. KAROL AQUILINA:  Ejjew immorru għat-tweġiba.

ONOR. GLENN BEDINGFIELD: Bir-rispett kollu, ruħkom qegħdin tirredikolaw mhux is-suġġett.

ONOR. KAROL AQUILINA: Ejjew immorru għall-ispeċifiku. Sur Bugeja, nirriferik għat-tieni punt li hemm f’Schedule 1 tal-kuntratt u se nitolbok taqrah ħalli kulħadd ikun jaf fuqhiex qegħdin nitkellmu. 

IS-SUR PAUL BUGEJA: “Rebranding the corporate image to emphasise the relocation of the headquarters to Malta from Switzerland”.

ONOR. KAROL AQUILINA: Mela qegħdin ngħidu li VistaJet kellha tagħmel rebranding tal-corporate image tagħha, jiġifieri tal-logo tagħha, biex jiġi jidher li mill-Isvizzera, VistaJet imxiet għal Malta. Issa se nitolbok tmur lura fl-ewwel paġna tal-ewwel invoice fejn hemm il-logo ta’ VistaJet. 

ONOR. ALEX MUSCAT: Biex nippreċiżaw, hawnhekk qatt ma jsemmi logo imma jgħid “rebranding of the corporate image”. 

ONOR. KAROL AQUILINA: Sur Bugeja, fl-ewwel paġna tad-dokument li għandek f’idejk hemm il-logo ta’ VistaJet. Jekk ngħidlek li dak il-logo effettivament qatt ma nbidel minn dak iż-żmien ‘il hawn u llum VistaJet għadha tuża dak il-logo li ma juri xejn dwar Malta...?

ONOR. ALEX MUSCAT: Jiġifieri fil-kuntratt qed jingħad li kellu jinbidel?

ONOR. KAROL AQUILINA: Li tagħmel rebranding biex turi li qiegħda tiġi rilokata Malta.

ONOR. ALEX MUSCAT: Imma l-kuntratt kien qed jgħid li l-logo għandu jinbidel?

ONOR. KAROL AQUILINA: Dak sar rebranding tiegħu jew le?

IS-SUR PAUL BUGEJA: Ikolli nirrepeti dak li qed jingħad, u ċioè li l-image ta’ pajjiż mhuwiex il-logo. Dan il-każ qed jitkellem fuq l-ewwel approach li tara fil-website fejn qegħdin jagħmlu enfasi li l-head office tagħhom m’għadux l-Iżvizzera.

ONOR. KAROL AQUILINA: U inti vverifikajt li dan sar?

IS-SUR PAUL BUGEJA: Iva, kellna l-materjal li bagħtu huma stess.

ONOR. CHRIS SAID: Issa niġu għalih il-materjal. Ħalli nkompli fuq il-kuntratt.

IĊ-CHAIRPERSON: Sur Bugeja, la semmejt il-materjal irrid ngħid li jien ħadt il-briga nara l-filmati kollha fejn suppost sar ir-rebranding ta’ Malta u nista’ ngħidlek li f’dawn il-filmati kollha Malta ma tissemma qatt. 

ONOR. KRISTY DEBONO: U lanqas tidher.

ONOR. CHRIS SAID: Sur Bugeja, inti rajthom dawk il-filmati? 

ONOR. CLAYTON BARTOLO: Mr Chairman, now we are bordering on the ridiculous! 
IĊ-CHAIRPERSON: Jien rajthom kollha u nista’ ngħidlek li m’hemm ebda artiklu li jitkellem speċifikament fuq Malta.

ONOR. CLAYTON BARTOLO: Sur President, ippermettili ftit, jekk jogħġbok.

IĊ-CHAIRPERSON: Issa jkollok il-mument meta tkun tista’ tagħmel il-mistoqsijiet. 

ONOR. ALEX MUSCAT:  Imma jekk huma gideb, they need to be corrected.

ONOR. CHRIS SAID: Jgħidilna hu li huma gideb!

ONOR. CLAYTON BARTOLO: Ridiculous!

ONOR. CHRIS SAID: Sur Bugeja, inti rajthom il-filmati? 

IS-SUR PAUL BUGEJA: Mhux kollha rajthom, imma rajt xi wħud minnhom, u fihom tissemma Malta. 

IĊ-CHAIRPERSON: Mela għedilna minn dawk li rajt inti fejn tissemma Malta. 

IS-SUR PAUL BUGEJA: Issa ma niftakarx eżattament għax dan ilu xi tlieta jew erba’ snin.

IĊ-CHAIRPERSON: Jien qed ngħidlek li m’hemm ebda mill-filmati li fih tissemma Malta.

IS-SUR PAUL BUGEJA: Ma nistax immerik. 

IĊ-CHAIRPERSON: Malta ma ssemmiet imkien ħlief – u din tal-blieħ – fir-rapport tas-Super One, fir-rapport tal-iNews, u fir-rapport ta’ TVM. Dawn huma video clips ta’ Super One, iNews u TVM li tniżżlu bħala parti mill-promotion fir-rapport ta’ VistaJet biex jgħidu kemm għamlu branding ta’ Malta.

ONOR. GLENN BEDINGFIELD: Biex inkomplu nirredikolaw dan l-exercise!

ONOR. STEFAN ZRINZO AZZOPARDI: L-importanti li tirredikolaw dan l-investiment. Dak hu l-iskop.

ONOR. GLENN BEDINGFIELD: Lilkom infuskom qegħdin tirredikolaw. 

IĊ-CHAIRPERSON: Sur Bugeja, inti għedt li rajt uħud mill-video clips...

ONOR. STEFAN ZRINZO AZZOPARDI: Attakk fuq l-investiment f’Malta dan!

IĊ-CHAIRPERSON: ...u jien qed nitolbok tindikali filmat wieħed fejn tissemma Malta. 

ONOR. STEFAN ZRINZO AZZOPARDI: Kemm tiswa VistaJet?

IĊ-CHAIRPERSON: Onor. Zrinzo Azzopardi, no cross debates. Hawnhekk qegħdin niddiskutu dan il-kuntratt, li kien ipoġġi l-obbligu...

ONOR. GLENN BEDINGFIELD: Qegħdin niddiskutu r-Rapport Finanzjarju tal-MTA. 

IĊ-CHAIRPERSON: Hekk hu. F’dan il-kuntratt kellha ssir promotion ta’ Malta...

ONOR. CLAYTON BARTOLO:  Branding; hemm differenza.

IĊ-CHAIRPERSON:  ...u in sostenn ta’ dan is-suppost branding li sar, dan il-Kumitat ġie ppreżentat b’numru ta’ video clips. 

ONOR. CLAYTON BARTOLO: U artikli. 

IĊ-CHAIRPERSON: Imbagħad niġu għall-artikli.

ONOR. CLAYTON BARTOLO: Sur President, qegħdin tippruvaw tiżvijjaw. 

ONOR. CHRIS SAID: Fuq il-video clips qegħdin nitkellmu bħalissa.

IĊ-CHAIRPERSON: Kellu jkun hemm ukoll intervista taċ-Chairman ta’ din il-kumpanija fuq Bloomberg. Sur Bugeja, have you ever come across intervista waħda fejn tissemma Malta? 

IS-SUR PAUL BUGEJA: Ma niftakarx.

IĊ-CHAIRPERSON: Għamiltu l-eżerċizzju qabel awtorizzajt il-ħlas ta’ €4.5 miljun biex tivverifika dan? Min ikun għamlu dan l-eżerċizzju? 

IS-SUR PAUL BUGEJA: Ovvjament dan l-agreement isir qabel mhux wara u l-oġġettivi qegħdin hawnhekk ċari; kulma jissemmew huma l-interviews fuq Bloomberg u s-CNBC f’artiklu 3. Għalhekk qegħdin nitkellmu fuq branding  għax meta titkellem fuq branding – u  f’dan il-każ huwa co-branding, mhuwiex branding per se –... 

ONOR. CHRIS SAID: Bir-rispett kollu, f’Schedule 1 għandek “Promoting Malta in articles published in prominent business-related publications as well as features on programmes such as Bloomberg and CNBC.”.  Fl-istess schedule hemm ukoll “Media plan for year 2-3 – to be agreed by parties until 2 weeks before each year”. Fis-snin ta’ wara qbiltu fuq il-programm u l-media plan? Iffirmajtu addendum għal dan l-agreement? Għandek kopja tal-agreement li għamiltu għal years 2 and 3? Sena minnhom il-pagament ta’ €1.5 miljun awtorizzajtu inti bil-firma tiegħek. Naqblu?

IS-SUR PAUL BUGEJA: Iva.

ONOR. CHRIS SAID: Qabel tħallsu dawk il-€1.5 miljun bil-firma tiegħek, waħda mill-iċken affarijiet li suppost saret, u li kienet responsabilità tiegħek li tara li ssir, jiġifieri l-media plan for years 2 and 3, rajt jekk sarux skont il-kuntratt?

IS-SUR PAUL BUGEJA: Irrid nerġa’ immur lura fid-data tal-MTA u nara l-programmi u d-diskussjonijiet li saru għax dan ma kienx eżerċizzju tiegħi.

IĊ-CHAIRPERSON: Mhux programmi. Kellu jsir plan.

IS-SUR PAUL BUGEJA: Iva, għall-pjan qed ngħid.

IĊ-CHAIRPERSON: Inti tiftakar jekk sarx plan?

IS-SUR PAUL BUGEJA: Normali li jsir, imma mhux neċessarjament li nkun involut fih jien. 

IĊ-CHAIRPERSON: Allura min ikun involut fih?

IS-SUR PAUL BUGEJA: Għandna teams involuti fl-MTA, fosthom Leslie Vella u l-Marketing Directorate. 

IĊ-CHAIRPERSON: Il-ġimgħa l-oħra kellna s-Sinj. Josephine Farrugia li qaltilna li ffirmat il-pagament għax ordnajtilha inti, u issa inti se tgħidilna…  L-ewwel nett inti taqbel li inti ffirmajt il-ħlasijiet kollha?
IS-SUR PAUL BUGEJA: It-tieni pagament wara li ġew il-fondi addizzjonali għal dan il-baġit.

IĊ-CHAIRPERSON: U naqblu li lis-Sinj. Josephine Farrugia inti tajtha struzzjonijiet biex tawtorizza l-pagamenti? Għax hi hekk qalet.

IS-SUR PAUL BUGEJA: Tat-tieni pagament?

IĊ-CHAIRPERSON: Tal-ewwel pagament.

ONOR. CHRIS SAID: Tal-ewwel żewġ pagamenti.

IS-SUR PAUL BUGEJA: By default, jekk tħallsu... Anke lil Bryan Azzopardi għedtulu li kien hemm firma nieqsa. Fil-verità veru kien hemm firma nieqsa, imma b’daqshekk ma jfissirx li aħna ma konniex nafu.

IĊ-CHAIRPERSON: Bħala CEO, the buck stops with you or with someone else biex jiġu awtorizzati l-ħlasijiet ta’ €4.5 miljun?

IS-SUR PAUL BUGEJA: Bħala entità inti għandek direttorati differenti...

IĊ-CHAIRPERSON: Jien qed nistaqsik where does the buck stop.

ONOR. GLENN BEDINGFIELD: Iva, Sur President, qed jipprova jispjegalek where the buck stops! Imma trid tagħtih ċans jasal għar-risposti.

ONOR. ALEX MUSCAT: Ma nistgħux inħarrku xhieda hawnhekk imbagħad lanqas nagħtuhom ċans jitkellmu! 

IĊ-CHAIRPERSON: Fl-aħħar mill-aħħar l-approvazzjoni finali biex isir ħlas, minn min tingħata?  Miċ-Chairman?  Mis-CEO?  Jew mill-Ministeru? 

IS-SUR PAUL BUGEJA: Kull direttorat għandu l-baġit tiegħu u jieħu responsabilità tal-baġit li għandu. Jiġifieri l-purchase orders jew il-purchase requests jiġu awtorizzati mid-direttorati speċifiċi. The ultimate signatures meta jitħallsu l-banek ikunu tal-financial controller u tas-CEO, imma għall-eżekuzzjoni u l-kuntratti u dak kollu marbut magħhom hemm id-direttorati. 

ONOR. KAROL AQUILINA: Però l-ħlas isir...

IS-SUR PAUL BUGEJA: Il-final authorisation iva.

ONOR. KAROL AQUILINA: X’verifiki għamilt inti qabel awtorizzajt il-ħlas? Il-Financial Controller qalilna li ma ċċekkja xejn.

IS-SUR PAUL BUGEJA: F’dan il-każ ikkoordinajt mas-Sinj. Farrugia u ma’ Leslie Vella biex naraw jekk il-pagament... Tinsiex li l-ewwel pagament li ħallasna ġie addizzjonali mill-baġit tagħna, jiġifieri ma kienx...

ONOR. GLENN BEDINGFIELD: Safejn naf jien ma qalitx li s-Sur Bugeja “ordnalha”.

ONOR. CHRIS SAID: Anzi qalet li ma kellha x’taqsam xejn.

ONOR. GLENN BEDINGFIELD: Imkien ma qalet “ordnalha”. 

ONOR. KAROL AQUILINA: Xi vverifikajt magħha? Xi wrietek? X’tagħtek? Xi pprovdietlek?

IS-SUR PAUL BUGEJA: Għandna dawn is-sett ta’ dokumenti tal-ewwel sena. 

ONOR. KAROL AQUILINA:  Tista’ tippreżentahomlna?

IS-SUR PAUL BUGEJA:  Diġà qegħdin għandkom.

ONOR. KAROL AQUILINA: Imma biex inkunu nafu għal-liema dokumenti qiegħed tirriferi.

IS-SUR PAUL BUGEJA: Hawnhekk għandi id-dokument intitolat “2016 Malta exposure in overseas media”; hemm aktar imma jien ma pprintjajtx kollox.

ONOR. KAROL AQUILINA: Jiġifieri qed tgħidilna li inti rajt dawk id-dokumenti meta awtorizzajt l-ewwel pagament?

IS-SUR PAUL BUGEJA: Iva.  Mhux neċessarjament jien, imma flimkien ma’ Leslie Vella; narawhom flimkien biex naraw jekk humiex in line mal-agreement. 

ONOR. GLENN BEDINGFIELD: U dan il-fatt xehdu wkoll is-Sur Azzopardi.

IS-SUR PAUL BUGEJA: Imbagħad  hemm tal-2017 u tal-2018. 

ONOR. KAROL AQUILINA: Sur Bugeja, tista’ tippreżentahom, jekk jogħġbok ħalli nkunu nafu għaxiex qiegħed tirriferi?

IS-SUR PAUL BUGEJA: Lili qaluli li dawn id-dokumenti, li jinkludu video clips  u  attachments ta’ kull sena, bil-views fuq l-iPads, eċċ., kollha qegħin għandkom, però m’għandix problema nerġa’ ngħaddihomlkom.

IĊ-CHAIRPERSON: Il-verifications biex naraw jekk il-hits fuq l-iPads sarux, min ikun għamilha min-naħa tagħkom? Jiġifieri aħna ħallasna €17,500 għax kien hemm 70 ruħ li għafsu l-buttuna tal-iPad. Taf min innegozja r-rata ta’ €250 għal kull hit fuq l-iPad? 

ONOR. CHRIS SAID: Minn fejn toħroġ ir-rata ta’ €250?

IĊ-CHAIRPERSON: Kif iddeċidejtu? Jiġifieri inti, bħala CEO, meta ġabulek l-invoice u qalulek li kien hemm 70 hit u se nħallsu €17,500...  Minn fejn ħarġet ir-rata li għax xi ħadd jagħfas il-buttuna fuq l-iPad inħallsu €250?  U min għamel il-verifika jekk hux veru saru? Ma nafx jekk tafx, għalkemm nispera li taf, li għal kull darba li persuna tagħfas il-buttuna dwar Malta, fuq l-iPad li jkun hemm ma’ kull seat fuq dan l-ajruplan, aħna nħallsu €250. Issa din ir-rata minn imkien ma’ toħroġ. Min ikun innegozjaha din ir-rata?

IS-SUR PAUL BUGEJA: Il-kuntratt sar all inclusive. Ma kienx hemm...

IĊ-CHAIRPERSON: Imma mbagħad stabbilixxejtuha. Il-kuntratt sar all inclusive, imma naqblu li ħallasna €250 għal kull hit?

IS-SUR PAUL BUGEJA: Għall-bidu hekk kienu qegħdin jiġu vverifikati, imma meta finalment sar il-kuntratt ma kienx hemm il-hits speċifiċi u l-prezz huwa intangible ħafna. 

IĊ-CHAIRPERSON: Ħu paċenzja, ma tistax tgħidli intangible!

ONOR. GLENN BEDINGFIELD: Ma tistax tgħidlu hekk. Irid jgħidlek hu x’għandek tgħid! Jekk ma togħġbux ir-risposta jgħidlek xi ħaġ’oħra!  

ONOR. STEFAN ZRINZO AZZOPARDI: Sur President, bir-rispett kollu, ir-risposta tiegħu, jekk smajtu sewwa, spjegat dak li qed tgħid inti, fis-sens li qal li fil-bidu kienet hekk, imma wara nbidlet. Hekk għadu kif qal. 

ONOR. CHRIS SAID: Min bidilha wara?

IĊ-CHAIRPERSON: Fil-kuntratt minn fejn joħroġ li fil-bidu kellna nħallsu €250 għal kull hit, però imbagħad kellha tinbidel? Minn fejn toħroġ? Ma tafx.

IS-SUR PAUL BUGEJA: Mhux ma nafx.  Il-kuntratt ma kellux għalfejn jitkellem fuq il-hits għax kien qiegħed jissettja oġġettivi li kienu relatati imma differenti. Li toqgħod tkejjel il-hits...  Dawn huma subjective u anke jekk tagħmilhiex €250 jew €500 huwa subjective, imma fil-bidu... 

IĊ-CHAIRPERSON: Ħalli ngħidlek x’ħallasna fil-bidu. Ħallasna €17,500, €35,000...

IS-SUR PAUL BUGEJA: Sur President, it-total tal-ewwel sena kien €1.5 miljun, ma kienx €1.5 miljun plus dawk. 

ONOR. GLENN BEDINGFIELD: Jiġifieri rrispettivament minn kemm saru hits €1.5 miljun konna se nħallsu dik is-sena.

IĊ-CHAIRPERSON:  Dik biċċa negozju!

ONOR. CHRIS SAID: Ara jekk iniex qed nifhmek sew, Sur Bugeja. Il-kuntratt ta’ €4.5 miljun meta tiġi... 

ONOR. GLENN BEDINGFIELD:  Ħudu paċenzja, dwar negozju m’aħniex se nitgħallmu lezzjonijiet mingħandkom għax sptar li suppost sewa €4 miljun ġibtuh jiswa €600 miljun. Intom tridu tgħallmuna! 

ONOR. CHRIS SAID: Ara l-flus li qegħdin tagħtu lil Steward Healthcare ta’ xejn, imbagħad tkun taf. 

ONOR. STEFAN ZRINZO AZZOPARDI:  Kollox ta’ xejn!  (Interruzzjonijiet) Bħall-moll t’Għawdex, ħa 15-il sena! U ejja!  Xi track record dak! 

ONOR. CHRIS SAID: Issa x’ħin minn hawn u ftit ġimgħat oħra twaqqfulhom il-kuntratt tkunu tafu! Waqqfulhom il-kuntratt, imbagħad tkunu tafu!

IĊ-CHAIRPERSON: Onor. Said, jiena fhimt li qed jistednuk tmur l-isptar t’Għawdex magħhom minn hawnhekk.

ONOR. CHRIS SAID: Meta jridu! Staqsi lit-tobba li jaħdmu hemmhekk u jgħidulek!

IĊ-CHAIRPERSON: Jiena fhimt li n-naħa tal-Gvern qed tistieden lill-Onor. Said biex jeħduh jara l-isptar il-ġdid li nbena Għawdex minn Steward Healthcare. 

ONOR. CHRIS SAID: Li kellu jinbena sa sentejn ilu. X’ħin iridu!

ONOR. STEFAN ZRINZO AZZOPARDI: L-istess bħall-moll taċ-Ċirkewwa, dam 15-il sena biex tlesta!

ONOR. GLENN BEDINGFIELD: Minn sptar ta’ €4 miljun spiċċa jiswa €600 miljun! 

ONOR. CHRIS SAID: Huwa ċar li hawn dawn l-interruzzjonijiet kollha għax din hija xi ħaġa li tħammar wiċċ xi ħadd u allura jridu jippruvaw iħammruli wiċċi. 

ONOR. GLENN BEDINGFIELD: Hux xi jħammar! Jien iħammarli wiċċi l-mod kif qegħdin iġġibu ruħkom max-xhieda li jkollna quddiemna. Dak qed iħammarli wiċċi!

ONOR. CHRIS SAID: Sur Bugeja, minn dak li qed tgħid inti, jien qed nasal għall-konklużjoni li r-riżultati ta’ dan il-kuntratt ma tistax tkejjilhom għax huma suġġettivi. Jiġifieri m’hemm xejn fil-kuntratt li tista’ tgħid “dan” għamluh u ġibna “dan” ir-riżultat. Ir-riżultat x’inhu ma nafux, jista’ ikun riżultat fenomenali u jista’ ikun li ma ħadna assolutament xejn. Anke affarijiet żgħar li setgħu jitkejlu, qed nifhem li fit-tieni u fit-tielet invoice neħħejtuhom għax rajtu li kien diffiċli tkejjilhom. Allura x’kejjiltu minn dan il-kuntratt?

IS-SUR PAUL BUGEJA: Jekk tara s-submissions li għamlu huma kull sena...

ONOR. CHRIS SAID: Mhux is-submissions, x’kejjiltu intom.

IS-SUR PAUL BUGEJA: Iva, fuq il-kejl qegħdin ngħidu. Ippermettili ftit, jekk jogħġbok.  Jekk tħares lejn is-submission tagħhom għas-sena 2017, bħala summary jgħidu li fis-sena 2016 kellhom total ta’ 46,000 passiġġier, però ma qalux kemm minnhom ġew Malta. 

ONOR. CHRIS SAID: Ippermettili ftit, Sur Bugeja, ħalli nimxu biċċa biċċa. Aħna qegħdin naqblu li dawn tawkom dan l-attachment, li huwa mmarkat bħala “Attachment A” li fih qalulkom li fis-sena 2016 ġarrew 46,211-il passiġġier mad-dinja kollha, u li skont Josephine Farrugia dawn itiru lejn 1,900 ajruport fid-dinja. 

IS-SUR PAUL  BUGEJA: Immaterjali. 

ONOR. CHRIS SAID: Imma ġarrew 46,000 mad-dinja kollha li minnhom ma tafx kemm ġew Malta. Dan l-ammont ta’ 46,000 min ivverifikah u fejn ivverifikajtuh?  Xi ħadd ivverifikah, jew qgħadtu fuq li qalulkom huma?

IS-SUR PAUL BUGEJA: F’dan l-istadju toqgħod fuq li jgħidulek huma għax il-figuri jagħmlu sens.  Kieku riedu huma...

ONOR. GLENN BEDINGFIELD: Jiġifieri inti qed tgħid li VistaJet giddibin? Kumpanija li hija listed fuq l-iStock Exchange tal-Amerka qed tgħid li  hija giddieba!? Ħallina minnek!

ONOR. CHRIS SAID: Qed ngħid li jekk xi ħadd jagħtik invoice ta’ €1.5miljun tivverifikaha qabel tħallasha.

IS-SUR PAUL BUGEJA: Le, hawnhekk m’aħniex qed naqblu.

ONOR. GLENN BEDINGFIELD: Anke kumpanija Maltija għandek toqgħod fuqha, aħseb u ara kumpanija...

ONOR. CHRIS SAID: Mhux hekk! Għax kumpanija barranija u hija fuq l-iStock Exchange Amerikan noqogħdu fuqha b’għajnejna magħluqin u ħadd ma jiċċekkja xejn! Mhux hekk!

IS-SUR  PAUL BUGEJA: Ippermettili ftit, Onor. Said. 

ONOR. CHRIS SAID: Tidher li...

ONOR. GLENN BEDINGFIELD: X’nidher?

ONOR. CHRIS SAID: Li mhux flusek imma flus in-nies.
ONOR. GLENN BEDINGFIELD: X’għandu x’jaqsam!?

ONOR. STEFAN ZRINZO AZZOPARDI: Daqskemm kontu tinkwetaw intom! 

IS-SUR PAUL BUGEJA: Jekk tħares lejn il-figuri u tara li minn 46,211-il passiġġier raw il-video clip 900, ma naħsibx li hemm għalfejn tiddubita.  Kieku qaluli li rawh 99% minnhom niddubita, imma jekk huma qegħdin jgħidu li... U m’iniex qed ngħid li ma ġie vverifikat xejn, jien qed ngħid x’m’għamiltx jiena, imma jista’ ikun hemm...

ONOR. CHRIS SAID: Xi ħadd ivverifika jekk fuq l-iPad li hemm fuq l-ajruplani hux veru li kien hemm promotion fuq Malta? 

ONOR. GLENN BEDINGFIELD: Kompli iżra d-dubji!

ONOR. CHRIS SAID: Mhux ovvja!  Xi ħadd ivverifika li fuq l-iPad tal-ajruplan kien hemm biċċa fuq Malta? Għax biex tidħol fuqhom, l-ewwel irid ikun hemm!

IS-SUR PAUL BUGEJA: Jiena ma ċċekkjajtx, imma jekk fil-kas niċċekkja internament.

ONOR. GLENN BEDINGFIELD: Staqsi lil VistaJet.

ONOR. CHRIS SAID: Dawn aħna ħallasnihom mhux VistaJet. Is-Sur Bugeja ħallashom mhux   VistaJet.  Sur Bugeja, qabbadt lil xi ħadd jiċċekkja?

IS-SUR PAUL BUGEJA: Ma niftakarx, imma meta tħares lejn il-lista ta’ riferenzi u artikli, li anke huma taw valur fuqhom, tispiċċa tara kemm kien hemm exposure.

ONOR. CHRIS SAID: Mhux dik staqsejtek. Bir-rispett kollu, tmurlix fuq affarijiet oħrajn. 

ONOR. ALEX MUSCAT: Allura d-dubju huwa fuq VistaJet? Jiġifieri VistaJet qegħdin iqarrqu bil-pajjiż. 

ONOR. GLENN BEDINGFIELD: Qalu li VistaJet mhijiex kumpanija kredibbli. Qaluha! L-ewwel qalu li hija falluta...

ONOR. CHRIS SAID: Id-dubju hu li dan huwa kuntratt maħmuġ. Dak hu d-dubju. Dan huwa kuntratt b’ħafna mistoqsijiet u huwa maħmuġ. 

ONOR. STEFAN ZRINZO AZZOPARDI: Intom dak huwa r-rwol li għandkom f’dan il-Parlament; tridu tħammġu kollox, tkissru kollox u tattakkaw l-investiment kontra t-turiżmu u kontra n-nefqa fit-turiżmu. Dak hu l-iskop tagħkom illum.

ONOR. CHRIS SAID: U iktar ma nagħmlu mistoqsijiet aktar qed joħorġu... Sur Bugeja, f’sena minnhom inti awtorizzajt pagament ta’ €1.5 miljun. Lil min inkarigajt biex jiċċekkja jekk fuq l-iPad tal-ajruplani ta’ VistaJet kienx hemm veru dan l-artiklu, u jekk dik il-lista ta’ artikli li tawk hux veru saret? Lil min inkarigajt? Iċċekkjajthom int personalment? Jekk le, lil min inkarigajt qabel iffirmajt biex joħorġu €1.5 miljun, li fuq tliet snin jiġu €4.5 miljun? Jekk ma vverifikajtx, għedilna li ma vverifikajtx, qgħadt fuqhom, emminthom. 

IS-SUR PAUL BUGEJA: Qgħadt fuq li bagħtu huma u fuq in-nies tagħna li kienu parti minn dan il-ftehim, li kienu Leslie Vella u Josephine Farrugia. 

ONOR. CHRIS SAID: Sur Bugeja, fl-aħħar seduta kull meta staqsejna lil Josephine Farrugia, issemma ismek, u llum kull meta nistaqsuk qed jissemma isem Leslie Vella. Qisna qegħdin nilagħbu l-ping pong; nixxuttjaw minn wieħed għall-ieħor. 

ONOR. GLENN BEDINGFIELD: Irrispetta lix-xhud!  Dawn id-domandi huma maħmuġin mela l-kuntratt! Id-domandi li qegħdin tagħmlu huma maħmuġin mela l-kuntratt!

ONOR. CHRIS SAID: Onor. Bedingfield, issa jiddeċiedu n-nies x’inhuma d-domandi maħmuġin.  Issa jiddeċiedu n-nies x’ħin jaraw x’qegħdin tippruvaw tgħattu. 

ONOR. GLENN BEDINGFIELD: M’aħna qegħdin nippruvaw ngħattu xejn. 

ONOR. STEFAN ZRINZO AZZOPARDI: In-nies ilhom jiddeċiedu u se jkomplu jiddeċiedu.

ONOR. GLENN BEDINGFIELD: Aħna salvajna l-impjieg ta’ 200 ħaddiem ma’ VistaJet.

ONOR. CHRIS SAID: Sur Bugeja, inti għedt li ma vverifikajtx, ma qabbadt lil ħadd jivverifika, u qgħadt fuq dak li qalulek VistaJet. Naqblu?

IS-SUR PAUL BUGEJA: Jien ma nistax immur lura mill-kunċett ta’ branding għax il-kunċett ta’ branding...

ONOR. CHRIS SAID:  Mhux hekk staqsejtek. Terġax tagħmilli lecture fuq il-branding. Għidli min ivverifika, imbagħad spjega kemm trid.  Inti vverifikajt?

IS-SUR PAUL BUGEJA: Jien personali ma vverifikajtx.

ONOR. CHRIS SAID: Qabbadt lil xi ħadd jivverifika?

IS-SUR PAUL BUGEJA: Jiena qgħadt fuq il-kollaborazzjoni li kellna mal-Ministeru u internament fejn jidħol strategy and development. 

ONOR. CHRIS SAID: Mill-Ministeru min ivverifika?

IS-SUR PAUL BUGEJA: Ma nafx. Is-Sinj. Farrugia kienet il-contact person tagħna mal-Ministeru.  (Interruzzjonijiet) Għandna backup tagħhom.

IĊ-CHAIRPERSON: Is-Sinj. Farrugia qalet li hi ffirmat l-invoices għax kellha s-sapport, is-soljev, il-konfort tiegħek, u inti qed tgħid li ffirmajt għax kellek il-konfort tas-Sinj. Farrugia.  Imma it has  to be one or the other, ma jistgħux ikunu t-tnejn! Min kien il-konfort ta’ min?

ONOR. GLENN BEDINGFIELD: Iddeċieda!

IĊ-CHAIRPERSON: Hekk qed jgħid. Hu qed jgħid li hu ffirma għax kellu l-konfort tas-Sinj. Farrugia, u s-Sinj. Farrugia l-ġimgħa l-oħra ġiet hawnhekk u qaltilna biex ma naqbżux fuqha għax hi ffirmat għax kellha l-konfort...

ONOR. STEFAN ZRINZO AZZOPARDI: Bir-rispett kollu, il-firem tas-Sinj. Farrugia kienu fi stanza partikolari li ġiet  mistoqsija fuqhom. Ejjew ngħidu l-affarijiet kollha kif inhuma għax id-domandi fil-konfront tas-Sinj. Farrugia kienu fuq ċerti authorizations, li ngħatat spjega dwarhom, u intom bqajtu tistaqsu għax kienet authorisation fuq stationery tal-MTA. Dik jidhirli li kienet l-unika darba li ffirmat Josephine Farrugia.
IS-SUR PAUL BUGEJA: L-ewwel żewġ invoices.

IĊ-CHAIRPERSON: Onor. Zrinzo Azzopardi, kieku jien flokok nara d-dokumenti li għandna. 

ONOR. STEFAN ZRINZO AZZOPARDI: Jien qed ngħidlek x’ingħad.

IĊ-CHAIRPERSON: Bħala fatt, fl-ewwel sena ffirmat is-Sinj. Farrugia u qaltilna li ffirmathom bil-konfort, bis-support u bil-go ahead...

ONOR. GLENN BEDINGFIELD: Qalet li kienet talba għall-flus għax l-MTA ma kellhomx flus biżżejjed. 

IĊ-CHAIRPERSON: It-tieni sena ffirmahom s-Sur Bugeja, u t-tielet sena ffirmahom is-Sur Leslie Vella. Dawk huma l-fatti.

ONOR. STEFAN ZRINZO AZZOPARDI: Mela sewwa kont qed ngħid jien li darba ffirmathom.

IĊ-CHAIRPERSON: Però, Sur Bugeja, is-Sinj. Farrugia l-ġimgħa l-oħra qalet li hi ffirmathom għax kellha l-konfort tas-Sur Bugeja, u inti issa qed tgħidilna bil-kontra għax għedtilna li ffirmajthom għax kellek il-konfort tal-Ministeru tramite is-Sinj. Farrugia. Kulħadd qed jipprova jgħaddiha lill-ieħor! 

IS-SUR PAUL BUGEJA: Is-Sinj. Farrugia ffirmat l-ewwel żewġ invoices, mhux il-€1.5 miljun, jiġifieri ma nistgħux nattribwixxu kollox lis-Sinj. Farrugia biex inkun qed ngħid kollox. Imma meta mbagħad fil-bidu tal-2017 ġie għar-renewal, jew ġie biex nitkellmu fuq is-sena ta’ wara, kellna s-submissions tal-2016 u hemmhekk saru l-pagamenti u l-authorisations sussegwenti. 

IĊ-CHAIRPERSON: L-ewwel żewġ invoices tal-2016 ġew iffirmati mis-Sinj. Farrugia, imbagħad hemm żewġ invoices li m’għandna l-firma ta’ ħadd fuqhom – u forsi tispjegalna għalfejn m’hemm firma ta’ ħadd – imbagħad fl-2017 dħalt int. Nitolbok tispjegalna għalfejn l-ewwel żewġ invoices datati 30 t’April u 27 ta’ Ġunju, ġew authorised mis-Sinj. Farrugia, imbagħad hemm invoice datata 5 ta’ Lulju – ma nistax nifhem kif fi żmien għaxart ijiem toħroġ invoice ta’ €150,000 u oħra ta’ €106,000 – li m’għandha l-authorisation ta’ ħadd, però xorta tħallset, imbagħad f’Diċembru hemm invoice ta’ €1,041,000, li wkoll m’għandna authorisation ta’ ħadd, u fl-2017 dħalt fix-xena inti. Tista’ tispjegalna kif saret din it-transition bejn li l-ewwel tiffirma s-Sinj. Farrugia, imbagħad ma jiffirma ħadd, imbagħad tidħol fix-xena int?

IS-SUR PAUL BUGEJA: Ir-raġuni hi li aħna, bħala MTA, ma kellniex il-fondi biex inkunu nistgħu nagħmlu dan il-brand national exercise, u peress li konna allokajna l-baġit kollu tagħna tlabna biex ikollna supplementary funds through MMC, li r-rwol tagħha dejjem kien li jsiru eżerċizzji għall-branding nazzjonali. L-MMC intużat għax dak kien ir-raison d’ètre ta’ dik il-kumpanija. 

U nerġa’ mmur lura għall-Isle of MTV għax għalkemm għal dan il-kunċert jiġu t-turisti, l-għan kien li jkun parti minn branding exercise li ried jagħmel il-Gvern dak iż-żmien biex ipoġġi lil Malta bħala destinazzjoni għaż-żgħażagħ. 

IĊ-CHAIRPERSON:  Ikun hemm il-kunċert tal-Isle of MTV u jixxandar fuq l-istazzjon MTV. Tara lil Malta fuq l-istazzjon tal-MTV u tara l-Fosos bellezza...

IS-SUR PAUL BUGEJA: Mhux reklam kien imma kunċett ta’ Malta żagħżugħa għax Malta hija magħrufa bħala pajjiż fejn jiġu l-anzjani biss, u... 

IĊ-CHAIRPERSON: Mela ħalli naqtgħulhom rashom it-tnejn. Aħna naqblu li l-viżwal tal-Fosos tal-Furjana mimlijin biż-żgħażagħ, bl-isbaħ xena f’Malta, fuq l-istazzjon MTV is good value for money. Issa f’dan il-każ is-sinjuri tan-naħa tal-Gvern qegħdin jgħidu li l-good value for money hu li inti tara 9H fuq l-ajruplani ta’ VistaJet...

ONOR. STEFAN ZRINZO AZZOPARDI: Mela l-industrija tal-avjazzjoni ma tfisser xejn għalikom? Mela l-investiment fil-qasam tal-avjazzjoni ma jfisser xejn għall-pajjiż?

IĊ-CHAIRPERSON: M’għandu x’jaqsam xejn.

ONOR. STEFAN ZRINZO AZZOPARDI: Kif m’għandu x’jaqsam xejn!? 

IĊ-CHAIRPERSON: Onor. Zrinzo Azzopardi, m’għandu x’jaqsam xejn mar-rwol ta’ MMC...

ONOR. STEFAN ZRINZO AZZOPARDI: Imma spjegalek. 

IĊ-CHAIRPERSON: Qed ngħidlek jien. 
ONOR. GLENN BEDINGFIELD:  Għax hu jifhem f’kollox!

ONOR. STEFAN ZRINZO AZZOPARDI: Veru li qed tippresjedi l-Kumitat imma m’intix il-fonti tal-verità hawnhekk!  B’hekk qed tikkonforta ruħek, bir-rispett kollu!

IĊ-CHAIRPERSON: Nipprova nkun qrib il-verità. 

ONOR. STEFAN ZRINZO AZZOPARDI: Anke jien fedelissimu mal-verità għax qed insegwi dak li qed jgħid ix-xhud. 

IĊ-CHAIRPERSON: Sur Bugeja, se nippruvaw inlestu llum, imma  jekk ma nlestux terġa’ tissejjaħ biex titla’ tixhed darb’oħra. Qed nifhem li l-Membri tan-naħa tal-Gvern għandhom ħafna mistoqsijiet x’jagħmlu. L-Onor. Bartolo.

ONOR. CLAYTON BARTOLO: Jien għandi xi żewġ mistoqsijiet x’nagħmel, imma qtajthomli fin-nofs! 

IĊ-CHAIRPERSON: Fil-kas is-Sur Buġeja jerġa’ jiġi darb’oħra.

ONOR. ALEX MUSCAT: Imma tridu tagħtuna ċans intom. 

IĊ-CHAIRPERSON: Iva, se jiġi ċ-ċans. Qed nimxu kif dejjem nimxu.

ONOR. ALEX MUSCAT: Diġà ħadtu iktar minn siegħa intom.

IĊ-CHAIRPERSON: Taf kif taħdem is-sistema.  Nieħdu kemm hemm bżonn. 

ONOR. CHRIS SAID: Ġieli anke tliet seduti ħadtu intom ma’ xhud wieħed. 

IĊ-CHAIRPERSON: Sur Buġeja, inti għedt li ma kellniex flus għal dan il-kuntratt. 

IS-SUR PAUL BUGEJA: Ma kellniex baġit allokat għalih. 

IĊ-CHAIRPERSON: Jiġifieri ġie ffirmat kuntratt mingħajr ma kellkom baġit għalih?  Ġie fuqkom qisu  għall-għarrieda?

IS-SUR PAUL BUGEJA: Għamilna r-request through the ministry u fil-fatt ġew il-flus.
IĊ-CHAIRPERSON: Imma intom taħdmu within a budget.  Mhux hekk?

IS-SUR PAUL BUGEJA: Fl-ewwel sena ġew il-flus kollha tagħhom u fuq dak il-kriterju ġew iktar minn hekk. Ma kellix baġit allokat għalih, imma ma jfissirx li jekk tmur għand il-Ministeru għall-Finanzi b’ġustifikazzjoni ma jagħtukx.

ONOR. CHRIS SAID: Sur Bugeja, ftit ilu għedtilna – u qiegħda recorded – li sakemm tkun qed taħdem within budget, m’għandekx għalfejn tmur quddiem il-Bord tal-Awtorità. Issa hawnhekk kont qed tagħmel kuntratt ta’ €4.5 miljun, ma kellekx flus, u xorta ma mortx għand il-Bord tal-Awtorità.

IS-SUR PAUL BUGEJA: Le, qed ngħidu li l-flus ġew, separati.

ONOR. GLENN BEDINGFIELD: Saret talba, tawh il-flus, u ladarba kellu l-flus seta’ jaħdem. 

ONOR. CHRIS SAID: Il-kuntratt ġie ffirmat fis-16 ta’ Jannar, 2016. Dakinhar, it-talba għall-flus għal dan il-kuntratt kienet saret? L-ewwel invoices ħarġu f’April 2016, erba’ xhur wara li ġie ffirmat dan il-kuntratt. Meta ġie quddiemek dan il-kuntratt kont taf li ma kienx hemm baġit għalih u ridt iġġib l-awtorizzazzjoni. F’Diċembru 2015 ġibt awtorizzazzjoni għal dan il-kuntratt? Lil min bgħatt titlob u min tak l-awtorizzazzjoni? 

IS-SUR PAUL BUGEJA:  Dak il-kuntratt mhux jien iffirmajtu.

ONOR. CHRIS SAID: Imma inti kont involut.

IS-SUR PAUL BUGEJA: Iva, imma mhux l-MTA iffirmatu.

ONOR. CHRIS SAID: Mela min iffirmah? 

IS-SUR PAUL BUGEJA: MMC. 

ONOR. CHRIS SAID: Le, iffirmah iċ-Chairman ta’ MTA.

ONOR. STEFAN ZRINZO AZZOPARDI: Onor. Said, ara min huma l-partijiet. 

ONOR. KAROL AQUILINA:  Mhux hu ħa ħsieb il-ħlasijiet!?

ONOR. CLAYTON BARTOLO: Sur Bugeja, hawnhekk qegħdin naraw li għandna kuntratt iffirmat mal-kumpanija MMC, li diġà konna stabbilixxejna li x-shareholders tagħha huwa l-Gvern. Min ikun il-firmatarju f’isem din il-kumpanija?

IS-SUR PAUL BUGEJA: Iċ-Chairman ta’ MTA kien il-legal representative. 

ONOR. CLAYTON BARTOLO: Imma ovvjament ikun qed jiffirma fil-kapaċità tiegħu bħala firmatarju għal MMC. 

IĊ-CHAIRPERSON: Onor. Bartolo, ara kif iffirma.

ONOR. CHRIS SAID: Mela allura l-invoices għaliex ma ħarġux lil MMC imma ħarġu lil MTA?

IS-SUR PAUL  BUGEJA: Fil-fatt wara ġew ikkorreġuti; jekk tħares lejn l-oħrajn tara li ħarġu lil MMC. 

ONOR. CLAYTON BARTOLO: Hawnhekk hawn MMC.

IS-SUR PAUL BUGEJA: Għax ġew ikkorreġuti.

ONOR. GLENN BEDINGFIELD: Jiġifieri lanqas qegħdin in order għax aħna m’aħniex qed neżaminaw il-kontijiet finanzjarji ta’ MMC! Imma nsomma.

ONOR. CHRIS SAID: Però l-awtoriżżazzjoni tagħhom xorta ħarġet mingħand MTA. Dan x’taħwid hu?

ONOR. CLAYTON BARTOLO: Sur Bugeja, jiġifieri qed nifhem tajjeb li hawnhekk qegħdin niddiskutu...

ONOR. CHRIS SAID: Jimporta tħallih jirrispondi?! Kull darba li ma jkunx jista’ jirrispondi tidħlu intom fin-nofs!

ONOR. CLAYTON BARTOLO:  Aħna hawnhekk suppost qegħdin niddiskutu l-kontijiet finanzjarji ta’ MTA.

ONOR. GLENN BEDINGFIELD: Meta tridu nitkellmu fuq it-taħwid ta’ MTA, niġu u nitkellmu!

ONOR. CHRIS SAID: X’ħin trid Onor. Bedingfield! (Interruzzjonijiet) Onor. Bedingfield meta tibda tirreaġixxi b’dan il-mod ikun jidher ċar li tkun qed tipprova ma tħallix lix-xhud jidħol fi sqaq!

ONOR. GLENN BEDINGFIELD: Ma niflaħx nara dawn it-tip ta’ mistoqsijiet u komportament min-naħa tagħkom! Dak li ma niflaħx jien! 

ONOR. CHRIS SAID: Għidli kif il-kuntratt sar ma’ MMC imma l-invoices u l-pagamenti dejjem saru mill-MTA.

ONOR. GLENN BEDINGFIELD: Kif saru dejjem, qallek. Jiġifieri jekk dan qed iħawwad, min waqqaf il-kumpanija fl-2004 ħawwad! Tajjeb?

IS-SUR PAUL BUGEJA: Dejjem hekk kienet il-prassi. Minn meta saret il-kumpanija MMC dejjem hekk sar.

IĊ-CHAIRPERSON: Jiġifieri dejjem ħallset l-MTA.

IS-SUR PAUL BUGEJA: Dejjem through MTA structure imma kien hemm...

IĊ-CHAIRPERSON: Ejjew inkunu korretti. L-invoice tat-30 ta’ April 2016 ħarġet lil MTA u ma ġietx ikkorreġuta, l-invoice tas-27 ta’ Ġunju 2016 ħarġet lil MTA u ma ġietx ikkoreġuta, l-authorisation for payment għall-invoice tat-30 ta’ April 2006 saret minn MTA u mhux minn MMC u ma ġietx ikkoreġuta, l-authorisation for payment għall-invoice maħruġa lil MTA fis-27 ta’ Ġunju saret minn MTA u ma ġietx ikkoreġuta, l-invoice tal-5 ta’ Lulju 2016 saret lil MTA u m’hawn ebda authorisation for payment u ma ġietx ikkorreġuta, l-invoice tal-31 ta’ Diċembru 2016 ħarġet lil MTA u ma ġietx ikkorreġuta, l-invoice tal-1 ta’ Marzu 2017 ħarġet lil MTA u ma ġiet ikkorreġuta, l-awtoriżżazzjoni għall-ħlas tal-€150,000 ħarġet minn MTA u ma ġietx ikkorreġuta, imbagħad hemm invoice tat-23 ta’ Marzu ta’ €1.5 miljun li ħarġet lil MMC, però l-awtoriżżazzjoni ħarġet minn MTA, u ma ġietx ikkorreġuta. Allura meta tiġi tgħidli li sar żball u korreġejtuh...  Minn din id-dokumentazzjoni jidher li jekk sar żball – u ma naħsibx li sar żball - ma ġiex ikkorreġut. 

IS-SUR PAUL BUGEJA: Jekk tħares lejn il-financial statements ta’ MMC issibhom kollha hemm dawk it-transazzjonijiet, jiġifieri m’hemm l-ebda sigrieti fihom dawn. M’hemm ebda ħabi. 

ONOR. CHRIS SAID: Iċ-ċekk ħarġuh MMC?

IS-SUR PAUL BUGEJA: Ħareġ mingħand MTA imma on behalf of MMC. (Interruzzjonijiet) Jekk qed tgħidu li dak kollu li sar qisu skien premedidat u qisu konna qegħdin nagħmlu xi ħaġa b’misteru, jiddispjaċini imma naħseb li qegħdin tpoġġuni fi stat ta’ diskreditu komplet! Għax jekk nitkellem fuq branding tgħiduli li tifhmu biżżejjed u ma nista’ ngħid xejn iktar fuq branding...

ONOR. KAROL AQUILINA: Imma għalik huwa aċċettabbli li l-ħlas isir minn MTA... (Interruzzjonijiet)

ONOR. GLENN BEDINGFIELD:  Agħtuh ċans jitkellem!

IS-SUR PAUL BUGEJA: Bir-rispett kollu ma naħsibx li l-istarting point tax-xogħol kollu li aħna għamilna fl-MTA u r-riżultati li ġibna is going to boil down to jekk il-karta kenitx tajba jew ħażina! 

ONOR. CHRIS SAID: Il-karti m’għandhom x’jaqsmu xejn ma’ dan il-kuntratt ta’ VistaJet.

IS-SUR PAUL BUGEJA: Le, tagħmel differenza! (Interruzzjonijiet)

ONOR. CHRIS SAID: Il-handwriting fuq dak id-dokument ta’ min hi?

IS-SUR PAUL BUGEJA: Ma nagħrafhiex.

ONOR. CHRIS SAID: Inti iffirmajt dak id-dokument għal pagament ta’ €1.5 miljun għal marketing...

IS-SUR PAUL BUGEJA: Imma huwa mmaterjali min imliha.  Jien m’iniex qed ngħid li dak id-dokument huwa falz, qed ngħid li ffirmajtu.

ONOR. CHRIS SAID: ...and advertising services minn VistaJet fl-2017. Ma ħassejtx li din għandha tinbidel u tiġi branding? Ilek tgħajjat bil-branding mill-bidu tal-laqgħa!

ONOR. STEFAN ZRINZO AZZOPARDI: Payment voucher meta hemm kuntratt? B’dawn il-kummenti qegħdin twaqqgħu proċess, li bdejtu intom stess, għar-redikolu!

ONOR. CLAYTON BARTOLO:  Ridiculous!

ONOR. ALEX MUSCAT:  Mr Chairman, nistgħu nagħmlu ftit mistoqsijiet aħna, jekk jogħġbok?

ONOR. CHRIS SAID: Għaliex ma ħassejtx li din l-authorisation form li ffirmajt inti m’għandhiex tiġi mibdula?

IS-SUR PAUL BUGEJA: Hemm overlap bejn branding... Kif aħna l-Maltin nużaw il-kelma “reklam”... Ma rridx nerġa’ mmur fuq l-eżempji u noqgħod qisni... 

ONOR. GLENN BEDINGFIELD:  Jafu biżżejjed dawn!

IS-SUR PAUL BUGEJA:  Il-kliem “reklam”, “marketing” u “advertising” għandhom overlap kbira. Meta inti tagħmel reklam mod, għandek spazju f’gazzetta jew wherever u tħallas għalih, meta tagħmel PR mod ieħor, meta tagħmel branding mod ieħor, u meta tagħmel co-branding mod ieħor.  Dawn huma kollha aspetti ta’ kif twassal il-messaġġ tiegħek. Hemm overlap ta’ marketing, PR u advertising, imma aħna bil-Malti nitfgħu kollox f’baskett wieħed. 

ONOR. CHRIS SAID: Imma din bl-Ingliż miktuba mhux bil-Malti!

IS-SUR PAUL BUGEJA: Imma min kitibha huwa Malti! Jien f’moħħi hija ċara d-distinzjoni bejn marketing, PR, u branding.

ONOR. CHRIS SAID: Hawnhekk qed naqgħu għar-redikolu!

IS-SUR PAUL BUGEJA: Le, m’aħniex!

ONOR. CHRIS SAID: Taf min kitibha din?

IS-SUR PAUL BUGEJA: Le, m’għandix idea. Probabbli kellu l-ftehim miegħu u l-ftehim qed jgħid...

ONOR. CHRIS SAID: Hawnhekk inti kont qed tiffirma għal €1.5 miljun mhux għal €10, allura ma ħassejtx li lil min kitibha tgħidlu biex jikkoreġiha għax dak mhux marketing and advertising imma branding?

IS-SUR PAUL BUGEJA: Il-kuntratt kont naf bih, ma kienx xi sigriet. Il-kuntratt hekk jgħid, kif qed tgħidu intom, imma ma jfissirx li l-eżerċizzju per se ma kienx branding tal-pajjiż, fejn inti qed turi lilek innifsek fuq sferi differenti. Din il-kumpanija ma kenitx kumpanija tal-ħabba gozz. Jekk tħares lejn id-distribution li kellha, l-uffiċini li kellha barra minn Malta, il-marketing executive, u l-PR li kienet qed tiġġenera, tara li ma sarx xi eżerċizzju ma’ kumpanija tat-tielet dinja.

ONOR. CHRIS SAID: Kumpanija li ġarret 50,000 passiġġier mad-dinja kollha.

IS-SUR PAUL BUGEJA: Imma f’sena waħda.

ONOR. CHRIS SAID:  50,000 passiġġier mad-dinja kollha f’sena waħda.

IS-SUR PAUL BUGEJA:  Immaterjali n-numri għax dan ma kienx eżerċizzju, kif hemm f’kuntratti oħrajn, fejn ngħidu li jridu jtiru “tant” drabi lejn Malta u jridu jagħmlu “hekk” u “hekk”. Anke meta jkun hemm kuntratti bħal dawk ma tkunx taf jekk kenux Maltin fuq l-arjuplan jew jekk ġewx iktar minn darba.  Jiġifieri inti qatt ma tista’ tikkwantifika eżatt fejn jidħol marketing. Tista’ tagħmel marketing bis-sens, tagħmel tactical marketing, tagħmel eżerċizzji differenti...

IĊ-CHAIRPERSON: Jiġifieri inti qed tgħidilna li skont il-ġustizzju tagħkom it was worth spending €4.5 million on a carriage of people amounting to 46,000.

IS-SUR PAUL BUGEJA: Le, ma tridx tħares lejha hekk.

IĊ-CHAIRPERSON:  Mela kif trid tħares lejha!? 

IS-SUR PAUL BUGEJA: Trid tara t-tip ta’ klijenti li jkunu u fejn imorru.  U anke r-reklamar u l-advertising li jagħmlu huma. Tinsiex li dan huwa co-branding. Meta inti qed tassoċja ruħek ma’ brand...

IĊ-CHAIRPERSON: Din tal-co-branding ma tirriżulta minn imkien!

IS-SUR PAUL BUGEJA: Ma jfissirx li trid tiktibha. Jekk inti tassoċja ruħek mal-BMW, min jara l-BMW u ra lilek poġġik f’livell differenti. Jekk inti tassoċja ruħek ma’ xi ħadd ta’ kwalità inqas, se jarawk hekk.  Jiġifieri kif se tkejjel dan huwa diffiċli. Hemm eżerċizzji kif wieħed jipprova jkejlu.

ONOR. CHRIS SAID: Kif kejjiltuh intom?

IS-SUR PAUL BUGEJA: Jekk tara l-eżerċizzju li tawna huma stess...

ONOR. HERMANN SCHIAVONE: Għaliex għażiltu VistaJet?

ONOR. CLAYTON BARTOLO: Diġà qal li ma kienx involut fid-diskussjonijiet!

ONOR. HERMANN SCHIAVONE: Taħseb li kien investiment tajjeb €4.5 miljun...

ONOR. CLAYTON BARTOLO: Sur President, jien xtaqt nagħmel mistoqsijiet fuq id-dokumenti li pprovdewlna.

IĊ-CHAIRPERSON: Se jkollok opportunità li tagħmilhom.

ONOR. CLAYTON BARTOLO: Imma r-risposta ta’ ħafna mill-mistoqsijiet li qegħdin isiru qiegħda hawnhekk.  Lanqas biss qrajtuhom għax kienu qrajtuhom tindunaw x’inhu l-worth ta’ dan it-tip ta’ kuntratt u kif jaħdmu l-affarijiet.  Mela noqogħdu nagħmlu l-mistoqsijiet biex nagħmlu witch hunt!?  Aqraw id-dokumenti ħalli taraw x’hawn!

ONOR. CHRIS SAID: Sur Bugeja, għaliex ma reġax iġġedded il-kuntratt?

IS-SUR PAUL BUGEJA: Ma kontx hemm.

ONOR. CHRIS SAID: Taf reġax iġġedded?

IS-SUR PAUL BUGEJA: M’għandix idea.

ONOR. ALEX MUSCAT: Sur Chair, għandna laqgħa ta’ sagħtejn u s’issa diġà ħadtu siegħa u nofs intom!

IĊ-CHAIRPERSON: Nieħdu kemm hemm bżonn.

ONOR. ALEX MUSCAT: Dik demokrazija! Lanqas nistgħu nagħmlu mistoqsijiet!

IĊ-CHAIRPERSON: Nagħtikom il-kelma tiegħi li jekk jidhrilkom li għandkom tieħdu d-doppju tal-ħin li ħadu l-kollegi tal-Oppożizzjoni, ikollhom iċ-ċans li tagħmlu dan, però s’issa għadhom qed jistaqsu l-mistoqsijiet. 

ONOR. CLAYTON BARTOLO: Mhux fuq ħin qed nitkellmu, imma fuq kwalità. 

ONOR. CHRIS SAID:  Dik hija xi ħaġa suġġettiva bħalma huwa l-kuntratt ta’ VistaJet!

Sur Bugeja, jiġifieri inti m’intix f’pożizzjoni li tgħidilna għalfejn ma reġax iġġedded? Jekk kien kuntratt tant tajjeb, meta fl-2018 għalaq, għalfejn ma reġax iġġedded?

IS-SUR PAUL BUGEJA: Ma nafx.

ONOR. CHRIS SAID: Tista’ sas-seduta li jmiss tippreżentalna l-media plans tal-years 2 and 3 li skont Schedule 1 tal-kuntratt kellhom isiru ġimgħatejn qabel kull sena?

IS-SUR PAUL BUGEJA: Nara l-aċċess min-naħa tal-MTA għax jien m’għandix aċċess għad-data.

ONOR. CLAYTON BARTOLO: Jiġifieri llum m’għadekx involut fl-MTA.

IS-SUR PAUL BUGEJA: Le.

ONOR. KAROL AQUILINA: Però inti rajthom dawn?

IS-SUR PAUL BUGEJA: Kienu saru.

ONOR. KAROL AQUILINA:  Jiġifieri taf li jeżistu.

IĊ-CHAIRPERSON: Kieku kellna nitolbu dawn il-media plans lil min għandna nitolbuhom?

ONOR. GLENN BEDINGFIELD: Mhux lis-CEO tal-lum!

IĊ-CHAIRPERSON:  Imma peress li hu kien CEO u ma jiftakarx jekk kenux hemm dawn il-plans...

IS-SUR PAUL BUGEJA: Jien ma kontx involut line by line dwar x’għandu jsir u ma jsirx.

ONOR. CHRIS SAID: Imma rajthom? 

IS-SUR PAUL BUGEJA: Jien rajt tal-2016. 

ONOR. CHRIS SAID:  Approvajthom?

IS-SUR PAUL BUGEJA:  Le, m’għandix amment. Kif għedt, hemm strategic development team li jara dawn id-dettalji.

IĊ-CHAIRPERSON: Jeżistu marketing plans?

IS-SUR PAUL BUGEJA: Irrid niċċekkja mal-kollegi ħa nara x’hemm fil-file. 

IĊ-CHAIRPERSON: Skont artiklu 2.1 dawn kellhom jagħmlu marketing plans. 

IS-SUR PAUL BUGEJA: Issa niċċekkja mal-kollega.

IĊ-CHAIRPERSON: Għandna bżonn il-maketing plan u l-media plan li kellhom jagħmlu.

ONOR. CHRIS SAID: L-aħħar parti ta’ artiklu 1 li hemm f’Schedule 1 tgħid li “The data will be made available to the Ministry for Tourism and the Malta Tourism Authority for research and further marketing purposes”. Id-data tal-famużi 40,000 passiġġier, kemm minnhom daħlu fl-IT system tagħhom, eċċ, ġiet mogħtija lill-Ministeru? Jien nifhem li riedu jagħtukom min kienu n-nies li daħlu fiha. 

IS-SUR PAUL BUGEJA: Nerġa’ ngħidlek, niċċekkja.

ONOR. CHRIS SAID: Jiġifieri inti qatt ma rajt din id-data kif inhi?

IS-SUR PAUL BUGEJA: Le.

ONOR. CHRIS SAID: U minkejja li ma rajtx din id-data u kienet obbligu fil-kuntratt xorta awtorizzajt il-pagamenti sussegwenti. 

IS-SUR PAUL BUGEJA: Iva, ibbażat fuq informazzjoni li kienu tawna tal-ewwel sena. 

ONOR. CHRIS SAID: Jiġifieri inti qgħadt fuq l-informazzjoni li tawk VistaJet u ma qabbadt lil ħadd jivverifika...

IS-SUR PAUL BUGEJA: Jien, flimkien mal-kollegi li semmejt.

ONOR. CHRIS SAID: Li huma?

IS-SUR PAUL BUGEJA: Leslie Vella u Josephine Farrugia.

ONOR. CHRIS SAID: Xtaqt nagħmel l-aħħar mistoqsija min-naħa tiegħi fuq dan il-punt, imbagħad ngħaddu għal areas oħra tal-baġit tal-MTA. Josephine Farrugia, diversi drabi fix-xhieda tagħha – u naħseb li inti smajtha – insistiet li hi qatt ma ffirmat payment authorisation forms, imma kienet qed tiffirma biss talba biex jiżdiedu l-fondi. Qalet li hekk fehemet u li int hekk għedtilha. X’iffirmat eżatt Josephine Farrugia? Talba biex jiżdiedu l-fondi li ma kellkomx, jew authorisation form? Qalitha elf darba; staqsejniha ħafna drabi u baqgħet tgħid li hi qatt ma ffirmajt biex isir il-ħlas, qatt ma ffirmat authorisation form, imma ffirmat talba lill-Finanzi biex jiżdiedu l-fondi.  Qalet “hekk qalli s-Sur Bugeja, hekk qalli s-Sur Bugeja”, u qiegħda ripetuta. Kienet korretta Josephine Farrugia, jew kienet żbaljata? 

IS-SUR PAUL BUGEJA: Li ffirmat qiegħed hemm, jiġifieri...

ONOR. CHRIS SAID: X’iffirmat?

IS-SUR PAUL BUGEJA: Payment order.

IS-SUR PAUL BUGEJA: Jiġifieri Josephine Farrugia meta kienet qed tgħidilna li hi kulma ffirmat kienet talba biex jinġabu finanzi għax ma kienx hemm, ma kenitx korretta.

IS-SUR PAUL BUGEJA: Le, kienet korretta, ma kienx hemm finanzi għaliex...

ONOR. CHRIS SAID: Mhux dik staqsejtek.  Staqsejtek jekk kenitx korretta meta qalet li hi ffirmat talba biex jiżdiedu l-finanzi.

IS-SUR PAUL BUGEJA: It-talbiet lill-Finanzi ma jsirux fuq dawk il-formoli. 

ONOR. CHRIS SAID: U t-talbiet lill-Finanzi min għamilhom?

IS-SUR PAUL BUGEJA: Huma submissions li nagħmlu regolarment.

ONOR. CHRIS SAID: Min għamilhom?

IS-SUR PAUL BUGEJA: Aħna, bħala MTA, flimkien mal-Ministeru, għax aħna ngħaddu through the Ministry għalihom.

ONOR. CHRIS SAID: Min iffirma? Inti ġejt iffaċċjat b’kuntratt u ma kellekx flus għall-ewwel sena. 
IS-SUR PAUL BUGEJA: Jekk tħares lejn il-accounts tal-MTA għall-2016 issib li hemm estimi supplimentari, jiġifieri hemm fondi addizzjonali ma’ dak li kellna qabel. 

ONOR. CHRIS SAID: Biex ikun hemm fondi addizzjonali trid issir it-talba. Min għamilha t-talba?

IS-SUR PAUL BUGEJA: Aħna bħala MTA.

ONOR. CHRIS SAID: Jiġifieri m’għamlithiex Josephine Farrugia.

IS-SUR PAUL BUGEJA: Imma dejjem trid tgħaddi through the Ministry.

ONOR. CHRIS SAID: Imma Josephine Farrugia mhijiex uffiċjal tal-Ministeru, kienet CEO tan-National Aerospace Centre (NAC).

ONOR. STEFAN ZRINZO AZZOPARDI: Imma kienet konsulent ukoll.

ONOR. CHRIS SAID: Iffirmat Josephine Farrugia biex jiżdiedu l-fondi? Jekk iva, iva. Kellha l-awtoriżżazzjoni tal-Ministeru biex tagħmel it-talba għal fondi addizzjonali?

IS-SUR PAUL BUGEJA: Ma nafx. Staqsu lilha.

ONOR. CHRIS SAID: Diġà staqsejniha!  Jiġifieri din li ffirmat Josephine Farrugia...

IS-SUR PAUL BUGEJA: ...hija payment order.

ONOR. CHRIS SAID: ...hija talba biex jiżdiedu l-fondi, jew awtoriżżazzjoni biex isir il-ħlas?

IS-SUR PAUL BUGEJA: Awtoriżżazzjoni biex isir il-ħlas ta’ spiża.

ONOR. CHRIS SAID: U hemm tnejn iffirmati minnha.  Naqblu?

IS-SUR PAUL BUGEJA: Eżatt. 

ONOR. CHRIS SAID: Jiġifieri meta Josephine Farrugia għal darba, dabtejn, tlieta qaltilna li qatt ma ffirmat biex isir il-ħlas ma kenitx korretta.

IS-SUR PAUL BUGEJA: Dik hija payment order.

ONOR. CHRIS SAID: Li permezz tagħha...
IS-SUR PAUL BUGEJA: ...isiru l-pagamenti.

ONOR. CHRIS SAID: Daqshekk jien għalissa.

IĊ-CHAIRPERSON: Ħa nagħmel mistoqsija tal-aħħar jien. Kien hemm obbligu tal-kumpanija li torganizza intervisti mal-Ministru. Fil-fatt fil-kuntratt jingħad hekk: “It is also being suggested to identify interview programms of a longer duration where the Minister of Tourism can do an intervention.”, u ssemmew Bloomberg u CNBC. Jirriżutalek jekk il-Ministru għat-Turiżmu qattx ġie intervistat minn Bloomberg jew CNBC skont l-obbligu ta’ dan il-kuntratt?  Jiġifieri dawn qed jgħidu li huma connected u jistgħu jagħmlu intervisti fuq CNBC u Bloomberg. Inti jirriżultalek jekk sarux dawn l-intervisti mal-Ministru fuq dawn l-istazzjonijiet f’dan l-eżerċizzju ta’ marketing u branding?

IS-SUR PAUL BUGEJA: M’għandix dik l-informazzjoni.

IĊ-CHAIRPERSON: Ma tafx?

IS-SUR PAUL BUGEJA: Ma fittixtx.

IĊ-CHAIRPERSON: Min ikun jista’ jilluminana jekk sarux?  Probabbli l-Ministru.  Ministru minnhom naħseb li telaq mill-pajjiż għal dejjem u mhux se jerġa’ jiġi, u hawn Ministru ieħor li għadu Ministru.  Jiġifieri inti ma tiftakarx jekk l-Onor. Konrad Mizzi waqt li kien ministru responsabbli mit-turiżmu qattx ġiex intervistat minn CNBC jew minn Bloomberg.

IS-SUR PAUL BUGEJA: Kont diġà tlaqt jien. 

IĊ-CHAIRPERSON: Tiftakar jekk il-Ministru Edward Zammit Lewis ġiex intervistat fuq Bloomberg jew CNBC?

IS-SUR PAUL BUGEJA: Le.

IĊ-CHAIRPERSON: Fit-terminu tiegħek ilħaqtu lill-Onor. Konrad Mizzi bħala Ministru?

IS-SUR PAUL BUGEJA: Iva.

IĊ-CHAIRPERSON: Taf jekk kienx involut f’dan il-kuntratt?

IS-SUR PAUL BUGEJA: Dwar dan il-kuntratt ma nistax ngħid, imma kien serva.

IĊ-CHAIRPERSON: Qatt kellmek fuqu?

IS-SUR PAUL BUGEJA: Ma niftakarx li kien kellimni fuqu.

IĊ-CHAIRPERSON: L-Onor. Edward Zammit Lewis qatt kellmek fuqu?

IS-SUR PAUL BUGEJA: Kien hemm diskussjonijiet ta’ kif l-aħjar li nagħmlu co-branding.

IĊ-CHAIRPERSON: Mal-Ministru personalment?

IS-SUR PAUL BUGEJA: Konna nitkellmu regolari fuq ħafna affarijiet.

IĊ-CHAIRPERSON: Nimmaġina. U m’iniex qed ngħid li huwa ħażin li jkellmek il-Ministru, però fuq dan il-kuntratt partikolari kellmek?

IS-SUR PAUL BUGEJA: Jekk tkellimna, m’għandix amment li xi darba tkellimna li dan għandu jkun...

IĊ-CHAIRPERSON: Qatt kellmek xi ħadd minn Kastilja, bħal pereżempju Keith Schembri, fuq dak il-kuntratt? (Interruzzjonijiet)

ONOR. CHRIS SAID: X’jaqbżu għalih!  (Interruzzjonijiet)

IĊ-CHAIRPERSON: Qatt kellmek l-Eks Prim Ministru Joseph Muscat fuq dan il-kuntratt?

ONOR. GLENN BEDINGFIELD: Hemm aħna!  Kieku għamilna mħatra, irbaħniha!

IS-SUR PAUL BUGEJA: Le, qatt ma kelli kuntatt magħhom.

IĊ-CHAIRPERSON: Jiġifieri inti bil-ġurament qed tgħid li qatt ma kellmek ħadd minn Kastilja fuq dan il-kuntratt.

IS-SUR PAUL BUGEJA: Le, qatt.

ONOR. CHRIS SAID: Jiġifieri l-unika persuna li kellmitek fuq dan il-kuntratt mill-Ministeru kienet Josephine Farrugia.

IS-SUR PAUL BUGEJA: Fuq id-dettall, iva. Mal-Ministru tkellimna b’mod inġenerali fejn jirrigwarda branding, aviation policy u policies tagħna. 

ONOR. CHRIS SAID: Jiġifieri l-Ministru kien jaf li se jsir dan il-kuntratt.

IS-SUR PAUL BUGEJA: Ma nafx kienx jaf id-dettall tiegħu imma tkellimna għax kien parti integrali mill-entità tiegħu.

ONOR. GLENN BEDINGFIELD: U jissemma anke fil-baġit. Anke l-Ministru għall-Finanzi tkellem fuq l-aviation industry.

ONOR. CHRIS SAID: Fl-ewwel invoice hemm iċċarġjati €50,000 għal press conference. Kemm domt CEO inti qatt organizzajt press conference li swietlek €50,000?

IS-SUR PAUL BUGEJA: Jekk tħares lejn id-dettall tal-invoice tara li hemm imniżżel li kien hemm ġurnalista tal-Forbes li ġie apposta għal din l-event. Nerġa’ ngħid li l-valur ta’ branding jew marketing, għidlu li trid, mhuwiex eżattament l-ispiża li tonfoq biex iġġib il-ġurnalist, imma l-valur li jagħtik u l-valur li taħseb li se tieħu minnha.

ONOR. CHRIS SAID: Iċċekkjajt jekk Forbes irrappurtawx din il-konferenza stampa?

IS-SUR PAUL BUGEJA: Le, ma ċċekkjajtx.

ONOR. CHRIS SAID: Jiġifieri inti għamilt pagament ta’ konferenza stampa ta’ €50,000 għax  VistaJet qalulek li ġie ġurnalist ta’ Forbes, meta l-iktar ħaġa faċli li stajt tagħmel kienet li tiċċekkja, jew tqabbad lil xi ħadd jiċċekkja – fl-MTA kellek mijiet ta’ persuni jaħdmu – jekk  Forbes irrapurtawx din il-konferenza stampa. Lanqas dik ma ċċekkjajt!?

IS-SUR PAUL BUGEJA: Imma jekk l-invoice ġiet approvata min-naħa tal-Ministeru u min-naħa interna, wieħed kellu ċerta assigurazzjoni li l-affarijiet ġew iċċekkjati.

ONOR. CHRIS SAID: Le, Josephine Farrugia ġiet hawnhekk u bil-ġurament qaltilna li ma ċċekkjat xejn għax inti għedtilha li dik kienet awtoriżżazzjoni biex iġġibu fondi li ma kellkomx u mhux biex isir il-pagament. U mhux darba qalitha. Jekk qalitha mitejn darba fis-seduta, qalitha ftit! Veru, issa qed nesaġera, imma qalitha ħafna drabi! 
ONOR. ALEX MUSCAT:  Ilek tesaġera!

ONOR. CHRIS SAID:  Issa inti se terġa’ twaħħal f’Josephine Farrugia!

IS-SUR PAUL BUGEJA: Le, m’iniex inwaħħal...

ONOR. CHRIS SAID: Josephine Farrrugia qed tgħidilna li...

ONOR. ALEX MUSCAT: Mr Chairman, nistgħu nagħmlu mistoqsijiet aħna? Ilna hawnhekk siegħa u tliet kwarti u lanqas għadna għamilna mistoqsija waħda! (Interruzzjonijiet) Nistgħu nibdew?

ONOR. CHRIS SAID: Le, jien baqagħli mistoqsijiet fuq affarijiet oħra.

ONOR. ALEX MUSCAT: Meta nitilqu ‘l hemm! Il-prassi qatt ma kienet hekk! Il-prassi dejjem kienet li l-ħin jinqasam. Issa f’daqqa waħda qed naħdmu b’mod differenti. Jista’ jkun hawn għaxar seduti mal-istess xhud imma l-ħin irid jinqasam!

IĊ-CHAIRPERSON: Jien ili f’dan il-Kumitat għal diversi snin...

ONOR. ALEX MUSCAT: U dejjem qsamna l-ħin! 

ONOR. CHRIS SAID: Imma mhux kif qed tgħid inti. 

ONOR. ALEX MUSCAT:  Naqsmu l-ħin.

IĊ-CHAIRPERSON: Mhux taqsmu l-ħin, imma ħu l-ħin kollu li għandek bżonn!

ONOR. ALEX MUSCAT: Anke jekk nagħmlu għaxar seduti mal-istess xhud, normalment naqsmu l-ħin f’kull seduta.

IĊ-CHAIRPERSON: F’dan il-Kumitat kellna nies li telgħu jixhdu sitt darbiet infila.

ONOR. ALEX MUSCAT: U qsamna l-ħin.

ONOR. CHRIS SAID: Onor. Muscat, il-ħin jinqasam u kulħadd jieħu kemm ikollu bżonn.

ONOR. ALEX MUSCAT: Mela tkomplu tistaqsu intom u aħna ma nistgħux nistaqsu!

ONOR. CHRIS SAID: Le, mhux hekk qed ngħidu! Qed ngħidu li x-xhud ġibnih aħna, nagħmlulu l-mistoqsijiet u jekk hemm bżonn nieħdu seduta, tnejn, tlieta, neħduhom, imbagħad malli nispiċċaw, jekk għandkom bżonn tieħdu ħames seduti intom, tieħdu ħames seduti intom max-xhud! Dejjem hekk imxejna!

ONOR. CLAYTON BARTOLO: Però l-inqas ħaġa li għandha ssir, anke b’rispett lejn ix-xhud, hija li d-dokumenti li għaddewlna, jinqraw għax ċerti mistoqsijiet li saru illum... (Interruzzjonijiet) Jien dorthom, imma ċerti mistoqsijiet li saru huma bażiċi u hemm ir-risposta għalihom fid-dokumenti li għandna. 

IĊ-CHAIRPERSON: Onor. Said, kompli għamel il-mistoqsijiet li għandek, imbagħad jekk in-naħa tal-Gvern għandha xi mistoqsijiet għas-Sur Bugeja...

ONOR. CHRIS SAID:  Jien lis-Sur Bugeja baqagħli nistaqsih fuq l-events u fuq affarijiet oħra, bħal kirjiet, eċċ.

IĊ-CHAIRPERSON: Mela għalaq illum dwar dak li għandek x’tistaqsi fuq dan il-kuntratt partikolari, ħalli mbagħad f’laqgħa oħra jipproduċi d-dokumentazzjoni li tlabnih, u jekk jinħass il-bżonn jerġa’ jitla’ jixhed.

ONOR. CHRIS SAID: Sur Bugeja, fuq il-kwestjoni tal-autorisation forms li ffirmat Josephine Farrugia għamiltlek riferenza għal item wieħed li jammonta għal €50,000 u li huwa għal konferenza stampa li saret fi Skyparks ġol-uffiċċju ta’ VistaJet stess, jiġifieri lanqas kirja tal-venue ma kien hemm. Inti għedtilna li dan minħabba li ġie ġurnalista ta’ Forbes, però għedt li ma ċċekkjajtx u ma qabbadt lil ħadd jiċċekkja għax straħt fuq li l-authorisation form iffirmata minn Josephine Farrugia min-naħa tal-Ministeru. Allura skont int, la l-Ministeru kien qed jawtorizza, il-pagament seta’ jsir. Naqblu?

IS-SUR PAUL BUGEJA: Hekk hu.

ONOR. CHRIS SAID: Min-naħa l-oħra Josephine Farrugia qed tgħid li hi ffirmat mhux biex tawtorizza l-pagament imma għax Paul Bugeja qalilha li kienet qed tiffirma biex jinġabu iżjed flus mill-Finanzi għax ma kienx hemm finanzi, u  allura ma ċċekkjat xejn, l-ebda item. Allura min iċċekkjaha din?

IS-SUR PAUL BUGEJA: Kif għedt, dak iż-żmien il-liaison tagħna fuq dan il-proġett kienet Ms Farrugia. Jiġifieri dak kollu li kien qed jiġi minn hemmhekk, sa dak l-istadju, skont aħna kien qed jiġi vverifikat f’dak il-livell.

ONOR. CHRIS SAID: Jiġfieri li tgħidilkom Ms Farrugia kontu tagħmluh għax kien ġej mill-Ministeru.

IS-SUR PAUL BUGEJA: Għax kien qed jiġi parti separat minn dak li konna qed naħdmu aħna għalih bħala MTA. 

ONOR. KAROL AQUILINA: Inti kont preżenti għal din il-konferenza stampa?

IS-SUR PAUL BUGEJA: Le.

ONOR. KAROL AQUILINA: Dak iż-żmien kont fil-kariga?

IS-SUR PAUL BUGEJA: Iva. 

ONOR. KAROL AQUILINA: Tiftakar jekk kenitx saret xi talba għal xi intervista miegħek minn dan il-ġurnalista?

IS-SUR PAUL BUGEJA: Intervisti kelli, imma miegħu... Għax jien ma kontx fl-avjazzjoni; ironikament issa qiegħed.

IĊ-CHAIRPERSON: Ma kontx fl-avjazzjoni però kont qed tħallas inti. Jiġifieri l-Awtorità spiċċat tħallas għal konferenza stampa fuq xi ħaġa li kważi kważi lanqas għandha x’taqsam magħha! Speċi ta’ mhux xorta!

ONOR. CLAYTON BARTOLO: Jekk forsi l-Onor. Said lesta, għandi żewġ mistoqsijiet li xtaqt nagħmel fuq l-istess suġġett.

IĊ-CHAIRPERSON: Mela le, tista’, imma xtaqt l-ewwel li jirrispondi għall-mistoqsija tiegħi.  Jiġifieri, Sur Bugeja, inti taf li saret il-konferenza stampa?

IS-SUR PAUL BUGEJA: Sirt naf, kont naf.

IĊ-CHAIRPERSON: Kont taf wara, jew infurmawk qabel?

IS-SUR PAUL BUGEJA: Ma naħsibx li kont naf speċifikament qabel, imma nerġa’ ngħid li ma kien hemm ebda sigriet fuqha safejn naf jien, ma kenitx bil-moħbi!

IĊ-CHAIRPERSON: U din kienet parti mill-media plan, jew mill-marketing plan, jew mill-branding plan? Li Vistajet qamet filgħodu u qalet: ara, ħa nibgħatilhom kont ta’ €50,000, kellha tibbażaha fuq xi ħaġa. Il-fatt li bagħtu kont ta’ €50,000, li ħallasnih, għal konferenza stampa tagħhom, ma jkunx hemm xi ħadd li jistaqsi minn fejn joħroġ dan l-obbligu li nħallsulhom il-konferenza stampa? Ma sar xejn minn dan?

IS-SUR PAUL BUGEJA: Għalhekk konna qed ngħidu li finalment ma tistax toqgħod tikkalkula u tipprova tiġġustifika marketing costs jew value ta’ marketing għax huwa subjective.

IĊ-CHAIRPERSON: Kieku għamlu tliet konferenzi stampa... (Interruzzjonijiet)

IS-SUR PAUL BUGEJA: Għalhekk finalment kienu capped għall-valur.

ONOR. CLAYTON BARTOLO: Imma l-mod kif tpoġġiet il-mistoqsija miċ-Chairman, qisu sar ħlas on top of that għax qal: x’jiġġustifika li nħallsu għal konferenza stampa?

ONOR. KAROL AQUILINA: Inti poġġejtha hekk, Onor. Bartolo.

ONOR. CLAYTON BARTOLO: Fil-verità aħna ħallasna €1.5 miljun mal-kuntratt. 

IĊ-CHAIRPERSON: Onor. Bartolo, ix-xhud qed iserrħilna moħħna li minbarra l-€1.5 miljun ma tajnihomx €50,000 oħra. Jiġifieri kulħadd jista’ jmur b’rasu mistrieħa li kollox sar kif suppost! 

IS-SUR PAUL BUGEJA:  Jekk tippermettili...

ONOR. KAROL AQUILINA: Biex norbot magħha...

ONOR. CLAYTON BARTOLO:  Agħtuh ċans iwieġeb! Insomma jidher ċar li ma tridx tħallini nagħmel mistoqsijiet.

ONOR. KAROL AQUILINA:  Sur Bugeja, milli taf inti – u m’iniex qed nipprova ngħidlek tgħid affarijiet li ma tafx – apparti dan il-ftehim, kien hemm xi side agreement ma’ din il-kumpanija?

IS-SUR PAUL BUGEJA: Mhux li naf bih jien.
ONOR. CLAYTON BARTOLO: X’side agreement? Din x’allegazzjoni hi!?

ONOR. KAROL AQUILINA: Jien qed nistaqsi jekk dwar dawn il-flus li tħallsu kienx hemm xi side agreement. Kien hemm xi arranġament paralell ma’ dan il-ftehim?

IS-SUR PAUL BUGEJA: Le, mhux li naf bih jien. Imma jekk inħarsu lejn il-figuri tal-2017 u l-hits li qalu huma li għamlu, naraw li minn 52,000 passiġġier li telgħu fuq l-ajruplani tagħhom, 6,006, jiġifieri 12%, raw ir-reklam ta’ Malta, figura li hija raġonevoli. Kieku kellhom jibqgħu joħorġu invoice b’€250 għal kull hit, kif ipprinzipjaw fl-ewwel kont, dawn kienu jitilgħu għal €1.5 miljun. Jiġifieri qabel ma tibda titkellem...

ONOR. KAROL AQUILINA: Reverse accounting jiġifieri!

IS-SUR PAUL BUGEJA: Le, jien qed ngħid li ġie capped għax jekk tibqa’ sejjer b’valur li huwa soġġettiv ma tasal qatt.

ONOR. KAROL AQUILINA: Imma qed jirriżulta li kull darba li xi ħadd għafas il-buttuna, ħallastu ammont fenomenali! 

IS-SUR PAUL BUGEJA: Jien qed inġib eżempju. Jekk inti titlaq mill-premessa li taċċetta li €250 għal kull hit huwa raġonevoli, se ssib li b’6,000 hit biss diġà lħaqt il-€1.5 miljun.

ONOR. KAROL AQUILINA: Però ħadd ma telaq minn dik il-premessa.  Dik il-premessa qed tagħmilha inti.

IS-SUR PAUL BUGEJA: Imma dik il-premessa waqfet; fil-bidu kienu qed jitħallsu per hit, imbagħad eventwalment ġiet all inclusive.

ONOR. KAROL AQUILINA: Imma minn fejn jirriżulta li kienet per hit?

IS-SUR PAUL BUGEJA: Mill-ewwel invoices li kien hemm.

ONOR. CHRIS SAID: Imma fuq il-kuntratt m’hemm xejn!

IS-SUR PAUL BUGEJA: Appuntu, Dak hu li qed ngħid; li eventwalment dan il-branding excercise ma setax ikun sostenibbli jekk ikun imħallas per hit għax bil-hits biss kien diġà se jiġi jiswa €1.5 miljun.

ONOR. CHRIS SAID: Imma fuq hekk ħallastu fl-ewwel żewġ invoices.

IS-SUR PAUL BUGEJA: Iva, imma ġiet packaged b’mod differenti. 

IĊ-CHAIRPERSON: U allura fl-invoices tal-aħħar ma niżżlu xejn!

IS-SUR PAUL BUGEJA: Kif ma niżżlu xejn!? Le! Għalhekk wieħed irid jikkjarifika l-affarijiet. 

IĊ-CHAIRPERSON: Kulma hemm fuq l-invoice huwa “Payment as per agreement: €1.5 million”.

IS-SUR PAUL BUGEJA: Iva, imma s-submissions li bagħtu u li intom irċevejtu...

ONOR. CHRIS SAID: Ħallastu fuqhom.

IS-SUR PAUL BUGEJA: ...huma konferma ta’ dak li sar. 

ONOR. CLAYTON BARTOLO: Sur Bugeja, dawn ma rawhomx id-dokumenti li bagħtulna!

ONOR. CHRIS SAID: Meta ħallastu ma setgħux kienu available!

ONOR. KAROL AQUILINA: Il-Financial Controller qalilna li ma kellux dawn id-dokumenti.

IS-SUR PAUL BUGEJA: Għalhekk qed ngħidu li kellna d-direttorati l-oħrajn li qed jiċċekkjaw u jivverifikaw. Dawn kienu available post event. Wara l-ewwel sena bagħtu x’kellhom għall-2016 u l-2017...

ONOR. KAROL AQUILINA: Imma wara li tħallsu.

ONOR. CHRIS SAID: Min ivverfika l-hits?

IS-SUR PAUL BUGEJA: M’għandix mod kif niċċekkjahom, imma huwa raġonevoli li 12%...  (Interruzzjonijiet)  Jekk wieħed jieqaf fuq in-numri biss... (Interruzzjonijiet) Eżatt jiġu.

ONOR. KAROL AQUILINA:  Dan huwa eżerċizzju ta’ reverse accounting.

IS-SUR PAUL BUGEJA:  Qegħdin tifhmuni ħażin jew qegħdin...

ONOR. CLAYTON BARTOLO: Qed jippruvaw jiżgwidawk.

IS-SUR PAUL BUGEJA: Apparti minn dawn il-hits hemm 400 artiklu u exposure li tat il-brand. 

ONOR. KAROL AQUILINA: Però dawn rajthom wara li ħallast.

IS-SUR PAUL BUGEJA: Mhux bilfors! Ma tistax tarahom bil-quddiem!

ONOR. KAROL AQUILINA: Allura kif tħallas għal xi ħaġa qabel ma tkun saret?

IS-SUR PAUL BUGEJA: Jekk dawn tivvalutahom, hemm €2 miljun oħra, imma l-valur mhuwiex fuq il-prezzijiet...

ONOR. KAROL AQUILINA: Jiġifieri skont int, kieku kellek tivvaluta dak li għamlu, kieku għad fadlilna nagħtu lil VistaJet?

IS-SUR PAUL BUGEJA: Jien ma nistax nivvaluta dak.  Li nista’ nivvaluta jien huwa x’għamilna aħna bħala Awtorità u x’riżultati ksibna matul dawk is-sentejn, tliet snin. 

ONOR. KAROL AQUILINA: L-MTA kellha xi kuntratt ieħor ta’ dan it-tip li jinvolvi dan l-ammont ta’ flus għal dawk l-affarijiet?

IS-SUR PAUL BUGEJA: Kien hemm oħrajn, imma qabel żmieni. Pereżempju, kien hemm is-CNN adverts.

ONOR. CLAYTON BARTOLO: Imma tas-CNN tajbin!

IS-SUR PAUL BUGEJA:  Kien hemm ukoll ta’ Sheffield United.

IS-SUR PAUL BUGEJA: Dawk kienu brand exposure, m’iniex qed ngħid jekk kenux tajbin jew ħżiena. 

ONOR. CLAYTON BARTOLO:  F’ta’ Sheffield United isem Malta lanqas biss kien jidher, kien hemm biss abjad u aħmar!  Sur President, jien kelli żewġ mistoqsijiet u ma ħallejtnix nagħmilhom! Apposta għamiltuha!

ONOR. KAROL AQUILINA: Biex nipprova nifhem, tista’ tgħidli jekk hemmx xi ftehim ta’ dan it-tip ma’ linji tal-arju oħra?  Hawn linji tal-arju li anke huma rreġistrati Malta. Naqblu?

ONOR. ALEX MUSCAT: Mr Chairman, for the record irrid ngħid li f’seduta sħiħa ma ħallejtuniex nagħmlu mistoqsija waħda! Qatt ma rajt chairmanship bħal dan!

ONOR. KAROL AQUILINA: Din kienet one off jew inkella din kienet prattika li kienet qed issir ma’ linji tal-arju oħra? Hemm xi linja tal-arju oħra li għandha din it-tip ta’ kuntratt? Naħseb li kieku kien hemm tiftakar!

IS-SUR PAUL BUGEJA: Fi żmieni ma kienx hemm linja tal-arju speċifikament b’dan it-tip ta’ kuntratt, imma fejn jidħol PR u branding inti tagħmel eżerċizzju li jkun capped, għax il-valur tiegħu...

ONOR. KAROL AQUILINA: Ħadd mhu qed jgħid li mhux capped. Il-kwestjoni hija jekk il-€4.5 miljun kenux ġustifikati u sarux il-verifiki neċessarji biex ġew imħallsa. Dik hija l-kwestjoni. Li qed nistaqsi jien huwa jekk din hijiex prattika komuni.

ONOR. ALEX MUSCAT: Sur Bugeja, nifhem sew li kuntratt bħal dan, meta daħlet...

IĊ-CHAIRPERSON: Onor. Muscat, ħa jispiċċa l-Onor. Aquilina, imbagħad...

ONOR. ALEX MUSCAT: Mela nistgħu nitilqu ‘l hemm!

IĊ-CHAIRPERSON: Jekk sarlek il-ħin itlaq, ikollok opportunità li tagħmel domandi f’seduta oħra! Mhux problema.

ONOR. KAROL AQUILINA: Sur Bugeja, mill-esperjenza tiegħek, din hija prattika komuni fl-industrija jew hija prattika li qed narawha Malta biss?

IS-SUR PAUL BUGEJA: Il-co-branding u l-branding hija prattika fl-industrija, u anke l-PR exercises huma prattiċi fl-industrija. Ironikament, ħames snin u nofs ilu kont quddiem l-istess bord niġġustifika PR exercise li sar l-Ingilterra, bejn wieħed u ieħor bl-istess valuri.

ONOR. KAROL AQUILINA: Ma’ xi linja tal-arju partikolari?

IS-SUR PAUL BUGEJA: Le, kien brand PR excercise, mhux linja tal-arju. (Interruzzjonijiet)

ONOR. CLAYTON BARTOLO: Qatgħu qalbhom li jkunu fil-gvern!

IS-SUR PAUL BUGEJA: Il-PR huwa diffiċli biex tiġġustifikah!

IĊ-CHAIRPERSON: Grazzi ħafna. Jien qed nifhem li s-Sur Bugeja ġej il-ġimgħa d-dieħla.  Jekk tridu nistgħu niltaqgħu ftit iktar qabel.

ONOR. CLAYTON BARTOLO: Il-punt mhuwiex li niltaqgħu qabel, il-punt hu li jekk illum ftehemna li nagħlqu ta’ VistaJet...

IĊ-CHAIRPERSON: Le, ma ftehemna xejn.

ONOR. CLAYTON BARTOLO: Naf li ma ftehemna xejn.

IĊ-CHAIRPERSON: Mela tgħidx li ftehemna. 

ONOR. CLAYTON BARTOLO: Imma aħna rridu ningħataw iċ-ċans li nagħmlu l-mistoqsijiet tagħna għax minn dawn id-dokumenti kollha li ntbagħtu, huwa ċar u ovvju li min-naħa tal-Oppożizzjoni ma qrat xejn! 

ONOR. CHRIS SAID: Tgħid mhux hekk!

ONOR. KRISTY DEBONO:  Dak x’qed tgħid int!

IĊ-CHAIRPERSON: Onor. Bartolo, se jkollok l-opportunità u l-ħin kollu li trid biex tagħmel il-mistoqsijiet. Count on me fuq din; I will not let you down.

ONOR. CLAYTON BARTOLO: L-għan tal-Oppożizzjoni huwa li tifga lil din in-naħa milli tagħmel  il-mistoqsijiet!

ONOR. CHRIS SAID: Mur ifgak lilek!

IĊ-CHAIRPERSON: Sur Bugeja, tista’ tirtira mill-Kamra. Jekk ikun hemm il-bżonn li terġa’ titla’ tixhed, tiġi mgħarraf. Nirringrazzjak.



Il-Kumitat huwa aġġornat għal ġurnata u ħin li jiġu kkomunikati iktar tard.

Fit-3:56 p.m. il-Kumitat aġġorna.
